
GOIERRIKO HITZAk, pilatuta, inprimaketa prozesu betean. K. G. Z.

20 urte, 
euskaraz 
informatzen
GOIERRIKO HITZAk 20 urte 
beteko ditu larunbatean. 
2004ko urriaren 5ean 
argitaratu zen lehen 
zenbakia eta, orduz geroztik, 
maiztasun handiagoarekin 
edo txikiagoarekin, paperean 
zein digitalean, Goierriko eta 
goierritarren gertakizunak 
dokumentatu eta zabaldu ditu, 
euskaraz, gizarte euskaldun eta 
informatua lortzeko. Ezinbesteko 
piezak izan dira harpideak, 
iragarleak eta administrazioa.





K. GARRALDA ZUBIMENDI
GOIERRIKO HITZAKO ZUZENDARIA

MIREN SUDUPE GOIKOETXEA
GOIERRIKO HITZAKO KUDEATZAILEA

G oierriko Hitzak 20 urte egingo ditu. Urruti geltzen da 2004ko urria-
ren 5a, lehen alea atera zen egun hura; zenbat albiste, zenbat elkarriz-
keta, zenbat goierritar atera ote dira urteotan eskualdeko euskarazko 
egunkarian. Hizkuntzaren normalizazioan eragiteko eta informatuta 

egoteko eskubidea bermatzeko sortu zen, eta helburuak berak dira oraindik.
Erronka ez da makala. Azken bi hamarkadetan globalizazioak aurrera egin du, 

hizkuntza hegemonikoen mesedetan eta euskararen kaltetan. Gure hizkuntza-
rekiko oldarraldia goraldian da eta arduradun politikoak epelkeriatan dabiltza. 
Gainera, garai berrietara eguneratzeko behar diren baliabideak eta indarra ere ez 
daukagu soberan.

Ezinbestekoa da irakurle izatetik harpidedun izatera jauzi egitea. Zure lagun-
tza ezinbestekoa da proiektuari eusteko. Hitzakide digitala egiteak urtean 50 
euroko kostua du, eta kenkariak ditu errenta aitorpenean. Era berean, esan, 20 
urte bete baldin baditugu, harpidedunen babesagatik izan dela. Eskerrik asko, 
bihotzez.

Diruz laguntzen gaituzten udalen eta erakunde publikoren zein pribaturen 
eta iragarleren ekarpenik gabe ere ez ginateke honaino iritsiko. Garai berrietara 
eguneratzeko unea den honetan, apustua biderkatzeko momentua da. Gizarte 
informatu, kritiko eta euskaldun bat nahi baldin badugu, orain erein behar dugu.

Lankide, irakurle, harpidedun, iragarle, administrazioa… denak batera arraun 
eginez gero, ziur urteurren gehiago ere ospatuko ditugula.

Eta azken 
urteurrena 
bada?

3GOIERRIKO HITZA 20 URTE
2024ko urriarEN 3a  



Goierriko Hitza honaino iritsi bada, 
proiektu hau era batera edo bestera 
babestu duten guztiengatik izan da. 
Aipamen berezia merezi dute harpi-
de edo HItzakideek. Beraien ekarpen 
ekonomikorik gabe, ezinezkoa litzate-
ke gure lana aurrera eramatea. Zuek, 
harpide leialak, zarete proiektuaren 
bihotza, eta horregatik merezi duzue 
gure miresmen eta esker ona.

Esker berezia bidali nahi dizue-
gu harpide guztiei, baina bereziki, 
egunkari hau lehen unetik babesten 
aritu zaretenoi. Zuen leialtasuna eta 
konfiantza eskertzekoa da. Zuek gabe, 
Goierriko Hitza ez litzateke gaur 
egun den bezalakoa izango. Hurbil 
zaudeten guztiek egiten duzue posi-
ble eguneroko jarduna eta, horregatik, 
bihotzez eskertzen dizuegu zuen babes 
eta elkarlana.

20 urte dira Goierriko Hitza zuen 
etxeetara iristen hasi zenetik, infor-
matuta egoteko oinarrizko eskubidea 
eskualdeko ikuspegiarekin eta berta-
ko hizkuntzan, euskaraz, asebetetze-
ko. Urteak pasa dira, baina helburuak 
berdinak izaten jarraitzen dute, nahiz 
eta moldeak aldatu diren. Goierriko gi-
zartea geroz eta digitalagoa eta trantsi-
zio hori egiteko indarra eta motibazioa 
Hitzakideek ematen dute.

Egin zaitez Hitzakide
Goierriko Hitzaren edukiak kon-
tsumitu baina Hitzakidea ez baldin 
bazara, proiektua babesteko eskatuko 
dizugu. Harpidetza digitala egin daite-
ke edo, paperekoa. Hitzakide digitalen 
prezioa 50 eurokoa da eta paperekoa, 
Goierriko Hitza eta Goiberri barne, 
100 eurokoa.

Eskerrik 
asko 
Hitzakide 
guztiei, 
bihotzez

KERMAN GARRALDA ZUBIMENDI Irailaren 27ko Goierriko Hitza-ren alea. Kerman Garralda Zubimendi

Hitzakide txartela izango duzu, pren-
tsa eskaintza osoa PDF formatuan edo-
ta paperean irakurri ahal izango duzu, 
asteroko zozketatan parte hartzeko au-
kera izango duzu, eskaintzak eta des-
kontuak izango dituzu, albiste bereziak 
lehenago irakurtzeko aukera izango 
duzu eta, garrantzitsuena, proiektua 
indartzen lagunduko duzu.

Etorkizunean ere elkarrekin jarrai-
tzea espero dugu, berrikuntzak eta 
hobekuntzak eginez, baina beti gure 
oinarrizko helburuari eutsiz: zuentzat 
eta zuekin lan egitea, euskaraz eta 
Goierriko ikuspegiarekin.

Jarraian, gure harpideei eman diegu 
hitza, elkar ezagutzeko. Paperezko zein 
harpidedun digitalak dira, Goierriko 
herri guztietakoak. Ezinezkoa da harpi-
dedun guztiei tokia egitea, baina eske-
rrik beroena harpidedun bakoitzari. ■

«Inguruko berriak eskura 
edukitzeko tresna da»

Arantxa Artza 
(Altzaga). «Hasie-
ra-hasieratik naiz 
harpide. Gure in-
guruko berriak ja-
sotzen dituelako, 
herririk handie-
netatik txikiene-

taraino, eta zehaztasun handiz. Bizipen 
pertsonalak kontatzen dituzten albisteak 
ditut gogokoenak. Kulturari toki gehixea-
go emango nioke. Harpide zergatik? Gure 
inguruko berriak (ekitaldien agenda bar-
ne) erraz eta eskura edukitzeko tresna 
eder, eguneratu eta merkea galtzen ari 
delako harpidetza hau gabe».

«HITZA irakurri eta egin 
zaitezte harpidedun»

Josu Aldalur (Ara-
ma). «Aspalditik 
naiz harpide. Ez 
naiz gogoratzen 
baino nahiko ha-
sieratik esango 
nuke.  Bertako 
berriak euskaraz 

irakurri ahal izateko eta bertako hedabi-
deak bultzatzeko egin nintzen harpide. 
Inguruko ezagunen elkarrizketak irakur-
tzea gustatzen zait gehien. Hobetzekoen 
artean, herri txikietako harpidedunen 
banaketa dago. Harpidedun ez direnei, 
Goierriko Hitza irakurri eta harpidedun 
egiteko eskatuko nieke».

«Gehien baloratzen 
dudana gertukotasuna da»

Aratz Aranburu 
(Ataun). «Sortu ze-
netik naiz harpide. 
Pandemia garaian 
baja eman nuen, 
baina   orain dela 
hiru urte berriro 
egin nintzen harpi-

de. Gehiena baloratzen dudana gertukota-
suna delako, gertukoa ezagutzea, ikustea, 
entzutea, bizitzea. Harpideok eta Hitza-ko 
lantaldeak elkarrekin egin behar dugu bi-
dea. Denon arteko irrika eta pasio bat izan 
behar du, egunerokoari helduz. Paperean 
irakurtzea gustatzen zait, etxeko gazteei 
prentsa idatzia helarazteko modu bat da». 

«Egunero leitzen dugu HITZA, 
horretxek informatzen gaitu»

Maria Ixabel 
Urruxulegi eta 
Joxe Agustin 
Jauregi (Bea-
sain). «Hasie-
ra-hasieratik 
gara Goierri-
ko Hitza-ren 

harpidedun Egunero ematen diogu pasada bat 
egunkariari, horrexek informatzen gaitu gu 
Goierri inguruan pasatzen den guztiaz. Den-de-
na irakurtzen dugu: zer ekitaldi dagoen, feriako 
kontuak, dendak itxi eta ireki zein egin duten... 
Beasaingo albisteez gain, beste herrietakoak ikus-
tea ere gustatzen zaigu, Zumarraga-Urretxu eta 
Legazpi aldekoak ere bai».

«Etxeko guztiok 
irakurtzen dugu»

Ana Mendiguren (Ezkio). Betida-
niko harpideduna da Ana Mendi-
guren ezkiotarra, eta Hitza-ren 
gertukotasuna gustatzen zaio. 
«Aspalditik gara harpidedun, Hi-
tza hasi zen egunetik bertatik. 
Hutsik egin gabe, egunero irakur-
tzen dugu egunkaria. Hiru gara 
etxean momentu honetan, jubi-
latuta gaude hirurok, eta denok 
irakurtzen dugu, egunero-egune-
ro tarte bat hartuta. Orokorrean, 
daukan gertukotasunak erakar-
tzen gaituela esango nuke. Berta-
ko berriak dira, eta horiek gustura 
jasotzen eta irakurtzen ditugu». 

Esker mila 
denoi 
bidelagun 
izateagatik!

«Informazioa ordenatuta 
eta modu errazean du»

Ibon Elgarresta 
(Gabiria). «Orain 
dela urte batzuk 
egin ginen etxean 
harpidedun. Gu-
rasoen etxean 
betidanik ezagutu 
dugu Hitza, eta 
gertuko infor-

mazioa etxean jasotzeko bide oso ona 
iruditzen zitzaigulako hasi ginen; bide 
batez, bertako euskarazko hedabide bati 
laguntza emateko. Irakurtzeko oso modu 
arina du, gertuko informazioa modu or-
denatuan eta errazean jasotzen da, eta 
inguruko ekintzen berri ematen digu». 

«Herri txikietako berriak 
jakitea gustatzen zait»

Jexux Mari Telle-
ria (Gaintza). Kale 
Txiki taberna-jate-
txean hartzen du 
egunkaria Telle-
riak. «Goierritarra 
zen lehen, eta Hi-
tza sortu zenetik 
gara harpide. Guk 

egunero irakurtzen dugu, eta tabernara 
etortzen diren bezeroek ere bai». Ostala-
riari «neurriko» egunkaria iruditzen zaio, 
eta argi du zer duen gustukoen. «Herrieta-
ko berriak jakitea, batez ere herri txikieta-
koak». Goierritarrak proiektua babestera 
animatu ditu. «Ez da horrenbeste diru».

«Ezagunen elkarrizketak 
gustura irakurtzen dira»

Alaitz Alustiza 
(Idiazabal). Sortu 
zenean harpide 
egin, gerora utzi, 
eta orain hiru ur-
tetik,  atzera har-
pide. «Bertakoa 
da, eta euskarazko 
prentsa irakurtze-

ko aukera borobila da Goierriko Hitza. 
Gainera, etxetik mugitu gabe jasotzen 
dugu». Herriko eta inguruko herrietako 
albisteak ditu gustuko, baita elkarriz-
ketak ere. «Askotan ezagunak dira, eta 
gustura irakurtzen dira».  Zozketei eta lor 
daitezkeen sariei ere aipamena egin die. 

«Euskaraz irakurtzen 
asko lagundu dit»

Lurdes Maiz (Itsa-
so). Ikaztegietakoa 
izatez, okinaren 
bidez jasotzen du 
Hitza Zabalegi 
baserrian. «Euska-
raren aldekoa de-
lako egin nintzen 
harpide. Niri eus-

karaz irakurtzen asko lagundu dit. Goitik 
behera irakurtzen dut». Webgunean ere 
irakurtzen du: «Saltseatzen ibiltzen naiz». 
Astean behin edo bitan, egunkariak den-
bora-pasak ekartzea gustatuko litzaioke, 
batez ere sudokuak. «GoiBerri-ko guru-
tzegrametako hitz asko ez ditut ulertzen». 

«Bertakoa eta euskaraz 
delako naiz harpidea»

Nerea Martinez 
(Itsasondo). Duela 
«15 bat urte» har-
pidetu zen Goie-
rriko Hitza-ra 
Nerea Martinez 
i ts as ondoarra . 
«Bertakoa delako, 
nire herriko eta 

inguruko albisteak jasotzen dituelako 
eta euskaraz delako harpidetu nintzen. 
Albisteekin batera, agenda begiratzea ere 
oso gustuko dut. Urte hauetan aldaketak 
izan badira ere harpidetzan, paperezko 
edizioaren harpidea izaten jarraitzen dut, 
nahiago dut». 

«Kalitatezko kazetaritza 
egiten du HITZA-k»

Ane Murumen-
diaraz (Lazkao). 
Duela pare bat urte 
egin zuen Goie-
rriko Hitza-ren 
harpidetza Ane 
Muruamendiaraz 
lazkaotarrak. «Ka-
zetaria naiz eta 

garrantzitsua iruditu zitzaidan harpide-
tza egitea, Goierrin gertatzen den guztiaz 
informatuta egoteko, zer eta euskaraz 
gainera. Uste dut, kalitate handiko kaze-
taritza egiten duela Goierriko Hitza-k, 
erreferente dela Goierriko informazioari 
dagokionean».

«Euskaldunok ez badugu 
parte hartzen, nork?»

Elisa Lasa (Legaz-
pi). Hasiera-hasie-
ratik, Goierriko 
Hitza sortu zene-
tik harpidea da 
Elisa Lasa. «Irakas-
kuntzan lana egin 
nuen, eta euska-

rekiko konpromisoak bultzatu ninduen 
harpide egitera. Euskaldunok ez badugu 
parte hartzen, nork?. Gainera, Legazpin 
bizi naizen lazkaotarra naiz, eta jaiote-
rrian zer gertatzen den informatuta ego-
teko irakurtzen dut. Edizio digitalean 
ere ibiltzen naiz, baina papereko edizioa 
nahiago dut».

«Bertako nortasunaren 
adierazle da»

Agurtzane Allur 
(Legorreta). «Ha-
mar bat urte izan-
go dira harpidetza 
egin nuenetik. 
Egunero saiatzen 
naiz irakurtzen, 
eta horrela ez 

bada, bat baino gehiago irakurtzen ditut 
batera askotan. Gehien gustatzen zaidana 
gertuko informazioa euskaraz jasotzeko 
aukera da, eta agenda. Tokiko prentsa 
ezinbestekoa da niretzat, bertako norta-
sunaren adierazle delako. Zergatik izan 
harpidedun? Euskal komunitatea indar-
tzen laguntzeko keinu bat delako».

«Iluntzean hartzen dut 
denbora irakurtzeko»

Patxi Agirre (Muti-
loa). 2015ean egin 
zuen Patxi Agirre 
mutiloarrak Goie-
rriko Hitza-ren 
harpidetza, «ber-
tako notizien berri 
izateko». Bederatzi 

urte daramatza, beraz, eskualdeko eki-
taldi, ekintza eta herritarren nondik no-
rakoen berri izaten egunkariaren bidez. 
«Iluntzean hartzen dut denbora irakur-
tzeko, lanetik etorritakoan». Herrikako 
banaketa du gustukoen, herri bakoitzean 
zer dagoen jakitea. «Mutiloa, Beasain, Se-
gura...herri bakoitzekoa». 

«Bertakoa, eta euskaraz, 
bultzatu behar dugu»

Garikoitz Arrie-
ta (Olaberria). 
2004ko urriaren 
12tik da harpide-
duna Arrieta. «Nik 
uste dudalako 
bertako hedabi-
dea, eta euskaraz, 

lagundu eta bultzatu beharra daukagula, 
ez nuke nahi desagertzea. Etxera iristen 
zitzaidan garai batean, eta egun tailerrean 
jasotzen dut. Han bertan, behintzat, oro-
korreko begiratu bat jotzea gustatzen 
zait. Ondoko herrietako informazioa iza-
tea gustatzen zait gehien: festak, kirola, 
kultura... Informatzeko modu bat da».

«Euskarak horrelako 
hedabideak behar ditu»

Izaro Intsausti 
(Ordizia). «Gu-
rasoak harpide-
dunak dira eta 
bakarrik bizitzera 
joan nintzenean, 
2014an, Goierri-
ko Hitza nirekin 

eraman nuen. Zergatik? Gurea delako, 
hurbileko informazioa ematen digulako 
eta euskaraz delako. Ingurukoen berri 
izateko tresna baliagarriena da. Egunero, 
gainera. Oraindik harpidedun ez direnak, 
berandu dabiltza. Goierriko Hitza oso ga-
rrantzitsua da. Gure hizkuntzak horrelako 
hedabideak behar ditu».

«Azken etxean bizi gara 
eta etxera ekartzen dute»

Begoña Lizarralde 
(Ormaiztegi). «Ha-
sieratik naiz harpi-
dedun. Beasaindik 
Ormaiztegira eto-
rri ginenean, Goie-
rriko Hitza-ren 
falta sumatu nuen 

eta harpidedun izaten jarraitu nuen. Eus-
karazkoa delako, bertakoa... Ormaiztegiko 
azken etxean bizi gara eta etxera ekartzen 
digute. Beste edozer lortzeko, herrigunera 
joan beharra dut. Goierriko Hitza osorik 
irakurtzen dut. Goiberri ere asko gusta-
tzen zait. Bestela, nola izan Goierrin ger-
tatzen denaren berri?».

«Inguruko albisteak beti 
interesatu zaizkit»

Ioritz Arizkorreta 
(Segura). «Duela 
lauzpabost urtetik 
naiz harpidedun. 
Ama harpidedu-
na da eta etxetik 
joandakoan nik 
ere Goierriko Hi-

tza hartzea erabaki nuen. Izan ere, ingu-
ruko herrietako albisteak beti interesatu 
zaizkit. Festen eta kultur ekitaldien ingu-
rukoak, elkarrizketak... dena irakurtzen 
dut. Ez diot akatsik ikusten. Gainontzeko 
komunikabideetan zabaltzen ez diren al-
bisteen berri ematen du. Hemengo egu-
nerokotasuna islatzen du».

«Euskara bultzatzeko 
aukera polita da»

Eli Unanue (Urre-
txu). Gurasoen 
etxean Hitza ja-
sotzen zutelako, 
eta independiza-
tu zenean «Hitza 
irakurtzeko tar-
tetxo hori faltan 

sentitzen» zuelako egin zen harpide Eli 
Unanue, 2021ean. Bestalde, «euskara 
bultzatzeko aukera polita» ere iruditzen 
zitzaion, baita «inguruko euskarazko ko-
munikazio talde txiki bati babesa ematea 
ere». Goiberri ere «oso gustura» irakur-
tzen du ostiraletan, eta denbora pasak 
egitea asko gustatzen zaiola aitortu du. 

«Euskararen alde alea 
jartzea da harpide egitea»

Ibai Beloki (Zaldi-
bia). Duela bi urte 
egin zen harpide, 
i n d e p e n d i z a t u 
zenean; aurretik 
familiako etxean 
irakurtzen zuen. 
«Euskaraz egiten 

den egunkari gutxietako bat» da, eta «in-
guruko albisteak euskaraz jasotzeko, eta 
irakurtzeko» egin zen harpide, eta etxeko 
ohiturak bultzatuta. Goierritarra izanik, 
Goierriko albisteak jasotzea «polita» dela 
dio, gertutasuna, eta elkarrizketak ditu 
gustuko bereziki. «Harpide egitea euska-
raren alde alea jartzea da» Belokirentzat.

«Aukera bikaina da 
eskualdea  ezagutzeko»

Imanol Garmen-
dia (Zegama). Ze-
gamar honek argi 
izan zituen duela 
20 urte Hitza-ren 
harpidetza egiteko 
arrazoiak: «euska-
razko komunikabi-

de bat babestea, eta gertuko herrietako 
berriak jasotzea». Erreportajeak ditu 
gustukoen, eta bereziki inguruko mendie-
kin zerikusia duen oro. Ez du ezer faltan 
sentitzen, «akaso, egunero kaleratzea». 
Euskaraz irakurtzeko eta «eskualde osoa 
ezagutzeko aukera bikaina» dela dio, bes-
teak ere harpide egiteko animatuz. 

«Paperari eutsi 
egiten diot»

Aitziber Makaza-
ga (Zerain). «As-
palditik» da Ma-
kazaga Goierriko 
Hitza-ko harpide-
dun. «Gogoratu 
ere ez naiz egiten 
noiz hasi ginen Hi-

tza jasotzen». Eskualdeko informazioa 
jasotzeko eta militantziagatik egin zen 
harpidedun. «Badakit beste bide batzuk 
badaudela, baina nik paperari eutsi egiten 
diot».  Zerain bezalako herri txiki bateko 
kidea izanda, hobetzekoen artean presen-
tzia orekak bermatu behar direla uste du, 
eta herri txikiei toki gehiago eman.

«Guk babestu ezean, 
nork egingo du?»

Joanes Jaka (Zu-
marraga). Urteak 
dira Joanes Jaka 
Goierriko Hi-
tza-ren harpide-
dun egin zenetik. 
«Euskal prentsa 
bultzatzeko egin 

nintzen harpidedun», oroitu du. Goi-
zean-goiz irakurtzea gustatzen zaio, bai-
na denbora kontuengatik arratsalde edo 
iluntze partean egiten du nagusiki. Ira-
kurlea izan baina Hitzakidea ez den horri, 
merezi duela esango lioke. «Euskaldunok 
euskarazko prentsa ez badugu babesten, 
nork egingo du?»

«Bi eratara probatu dut 
eta egokien datorkidan 
aukera aukeratu dut»

LURDES INTXAUSTI 
HITZAKIDEA

LIDE EGIZALA URTEAGA
Noiztik zara Hitzakide? Eta zergatik?
Hasieratik naiz Hitzakide. Inguruko 
informazioa eskuratzeko baliabide bi-
kaina dela iruditzen zait eta nire ingu-
ruan egunero zer gertatzen den jakitea 
gustatzen zait.
Zein atal gustatzen zaizu gehien 
irakurtzea?
Dena irakurtzen dut, ez daukat atal 
gustukoenik. Oso erraz irakurtzen den 
egunkari bat da eta denari errepaso-
txoa ematea gustatzen zait.
Nola irakurtzen gaituzu? (Paperean, 
digitalki…)
Lehen paperean irakurtzen zintuzte-
dan, baina orain digitalean. Bi eratara 
gustatzen zaidan arren, digitalki nahi 
dudanean irakurtzeko aukera ematen 
dit, goizean goiz jaiki eta banatzaileak 
egunkaria noiz ekarriko zain egon 
beharrik gabe.
Noiz irakurtzeko ohitura duzu Goie-
rriko Hitza?
Egunero, goizean gosariarekin batera 
irakurtzea gustatzen zait. Nire eguneko 
plazer txiki bat da momentu hori.
Zerk desberdintzen gaitu beste egun-
kari batzuetatik?
Oso gertukoa egiten zait niri Goie-
rriko Hitza. Normalean planak es-
kualdean egiten ditudanez, inguruko 
berrien informazioa jasotzea gustatzen 
zait. Gainera albisteak oso erraz ira-
kurtzen dira.

Zure inguruan ohikoa al da Hitza 
irakurtzea?
Bai, oso ohikoa da. Ni bizi naizen ingu-
ruan, hala ere, paperezkoa irakurtzen 
da gehien.
Zozketetan parte hartzen al duzu?
Zozketetan parte hartzen dut eta toka-
tu ere bai. Oso sari onak jartzen ditu-
zue eta azkenean jendea erakartzeko 
gantxo txiki bat dira.
Goiberri irakurtzen duzu?
Goiberri aldizkariaren harpidetza ez 
daukat, baina nire ingurukoei eskatzen 
diet tarteka eta asko gustatzen zait ira-
kurtzea. ■

Hitzakide ez den irakurle bati zer esan-
go zenioke?
Esango nioke, lehenik eta behin, pa-
perean irakurtzeko egunkaria. Horre-
la bertsio tradizionalean ea gustatzen 
zaion ikusiko lukeela. Zer den ikusi eta 
gustatuz gero, bi bertsio dituela esan-
go nioke: paperean edo digitalean. 
Nire kasuan bi eratara probatu dut eta 
uneoro egokien datorkidan aukera au-
keratu dut. Horrez gain, inguruko pren-
tsa denez, esango nioke merezi duela 
harpidedun egitea. Aurrera jarraitzeko 
laguntza eskaintzeaz gain, eskualdeko 
euskara bultzatzeko ere balio duelako.

Hitza

«Horrelako ekimen 
bati laguntza ematea 
garrantzitsua da»
MIKEL MARKOTEGI HITZAKIDEA

LIDE EGIZALA URTEAGA
Noiztik zara Hitzakide? Eta zergatik?
Duela hiru edo lau urtetik esango nuke. 
Kanpaina bat irakurri eta gero izan 
nuen Hitzakideren berri. Zergatiari da-
gokionez, Goierri eskualdean sinesten 
dudanez, eta goierritarra naizenez, in-
formazio iturri interesgarri eta bikaina 
iruditzen zait. Goierriko albisteen berri 
Hitza-ren bidez dakit eta agenda ere 
asko jarraitzen dut herri desberdinetan 
zer dagoen jakiteko.

dintasun nabarmenena. Gertuko in-
formazioa euskaraz eskaintzen duen 
egunkari bakarra da eskualdean eta 
asko baloratzen dudan zerbait da. 
Berria eta bestelako egunkariak ere 
irakurtzen ditut, baina ni bizi naizen 
eremuko informazioa eskuratzeko 
Goierriko Hitza dut aukerarik onena.
Hitzakide ez den irakurle bati zer esan-
go zenioke?
Besteei ezer esatea baino, ni zergatik 
naizen Hitzakide esango dut. Uste dut 
horrelako ekimen bati laguntza ematea 
garrantzitsua dela eta niri nire aletxoa 
jartzea ez zait batere kostatzen. Asko 
baloratzen dut horrelako zerbitzu bat 
jaso ahal izatea.
Zure inguruan ohikoa al da Hitza 
irakurtzea?
Inguruan baditut lagunak eta ezagu-
nak Goierriko Hitza irakurtzen dute-
nak. Gure elkartean ere ohitura badago.
Zozketetan parte hartzen al duzu?
Bai, eta asko gustatzen zait parte har-
tzea. Gainera uste baino gehiagotan 
tokatu izan zait sariren bat edo beste. 
Zozkatzen diren gauzak oso erakarga-
rriak iruditzen zaizkit: Ordiziako gazta 
lehiaketako gazta irabazlea, edo duela 
aste batzuk, Lazkaoko garagardo azo-
kara joateko sarrerak zozkatzea sari 
ederrak iruditzen zaizkit.
Goiberri irakurtzen duzu?
Oso gustura irakurtzen dut. Elkarriz-
ketak daudenean asko gustatzen zait 
eta baita Kate motzean atala ere. Per-
tsonen alde naturalena erakusten da 
bertan, eta askotan, Goierri eskualdea 
oso handia ez denez, jende ezagunare-
kin topatu izan naiz. ■

Lide Egizala Urteaga

Egunero irakurtzen duzu? Eta zein 
bertsiotan?
Bai, normalean bai. Goizean goiz gusta-
tzen zait irakurtzea, 08:30 eta 10:00ak 
tartean. Pasada batean irakurtzen dut, 
batzuetan paperezko bertsioan eta bes-
te batzuetan online ere sartzen naiz.
Zerk desberdintzen gaitu beste egun-
kari batzuetatik?
Berta-bertako eta gertuko informazioa 
eskaintzea esango nuke dela desber-

G oierriko Hedabideen 
oinarri nagusiene-
takoa dira idatzizko 

prentsan Goierriko Hi-
tza-n eta Goiberri-n,  eta 
sarean otamotz.eus, goierri.
hitza.eus eta goiberri.eus 
webguneetan iragartzen 
diren bezero komertzialak.

Erakunde publikoetatik 
hasita (udalak nahiz Gipuz-
koako Foru Aldundia), es-
kualdean dauden enpresa 
nahiz kooperatiba multina-
zionalak, lokalagoak direnak 
baino era berean eskualde-
ra aberastasuna eta lana 
ekartzen dutenak, garapen 
agentziak, negozio fami-
liarrak, autonomoak eta herrietako 
komertzioak eta horiek dinamizatzen 
dituzten merkatari elkarteak dira eko-
sistema aberats hau osatzen dutenak.

Goierrik zorionez ekonomia sare in-
dartsua du, elkarlana bilatzen duena, 
bertakoa babesten duena eta euskara 
sustatzen duena. Esan daiteke gure he-
dabideetan argitaratzen dena eskual-
dearen nolabaiteko isla ere badela;  pu-
blizitatea egiten duten iragarleek, 
bakoitzak beren motibazioekin, bat 
egiten dute balio horiekin guztiekin.

Askotarikoak izan daitezke eskual-
deko euskarazko prentsan iragartzeko 
arrazoiak: ezagutzera ematea, gehiago 
saltzea, marka irudia sustatzea, zerbai-
ten berri ematea, proiektuari laguntza 
ematea, komertzialak bakean utz dezan 
lortzea…  Edozein delarik ere  gure es-
kerrik beroena eman nahi diegu, denei.

Iragarleen 
ufadak 
bultzatzen 
du 
belaontzia

JON MUJIKA

Goierriko Hitzaren ale guztiei 
egiten diete ekarpena bezero 
komertzialek. 
Kerman Garralda Zubimendi

Duela 20 urtetik hona ur-
tero publizitatea egin izan 
duten iragarleek aipamen 
berezia merezi dute, eta 
horien artean goraipatze-
koak dira herrietako komer-
tzioak eta enpresa txikiak; 
sekulako altxorra dira bai 
Goierriko Hitza-rentzat, 
eta baita eskualdearentzat 
berarentzat ere.

Tokian tokiko komer-
tzioetan erostea funtsezkoa 
da herriak bizirik manten-
tzeko. Bertako denda txi-
kiek Goierriko 23 herrieta-
ko ekonomia sustatzen dute, 
lanpostuak sortzen dituzte, 
eta gertuko zerbitzua es-

kaintzen dute. Gainera, saltoki horiek 
bertako produktuak eta nortasuna ba-
besten laguntzen dute, komunitatea 
indartuz. Kanpoan erosten dugunean, 
dirua eta baliabideak herritik ateratzen 
dira, eta ondorioz, herriko merkataritza 
ahultzen da. Tokiko komertzioetan ero-
siz, gure herrien etorkizuna babesten 
dugu, bizitza, kultura eta hurbiltasuna 
indartuz.

Jarraituko dugu aurrerantzean ere 
eskualdeko ekonomia sarean publizita-
te bidezko babesa bilatzen, ahal dugun 
modurik egokienean, errespetuz eta 
publizitatea egiten duenari ahalik eta 
zerbitzurik onena ematen, egiten duen 
inbertsioak lagundu diezaion berari ere 
bere helburuak erdiesten.

Laster izango gara publizitate propo-
samen berriren batekin…

Eskerrik asko. ■

«Eskualdean egunkari 
bat izatea asko 
baloratzen dugu»

EKAIN MENDIZABAL 
MUJIKA 
MUJIKA LIBURUDENDA

LIDE EGIZALA URTEAGA
Zergatik babestu Goierriko Hitza?
Euskararen aldeko aldarria egiten duen 
edozer gauza babestea oso garrantzi-
tsua iruditzen zaigulako. Goierriko 
Hitza, Berria-rekin batera, euskaraz 
soilik egiten den egunkari bat da eta 
hori baloratu eta zaindu egin beharko 
genuke.
Zer da Goierriko Hitza-tik gehien gus-
tatzen edo baloratzen duzuena?
Bertakotasuna, bertako berriak izatea. 
Goierriko eskualdean ekintza ugari 
egiten dira eta horien berri ematen 
duen egunkari bat izatea asko balora-
tzen dugu.
Denda bezala Goierriko Hitza babes-
teaz gain, zuek, langileok, harpidedu-
nak al zarete?
Bai, familia guztia gara Hitzakideak. 
Herritar bezala, euskarazko informazio 
iturri baliagarria zaigu inguruko ekin-
tzez enteratzeko.
20 urteetan asko aldatu al da zuen 
sektorea?
Bai, erosteko modua asko aldatu da. 
Gaur egun areagotu egin da digital-
ki irakurtzeko ohitura eta liburuak 
saltzeko garaian nabarmena da hori. 
Gure kasuan, liburuez aparte, paper-
denda bezala ere funtzionatzen dugu, 
aldizkariak eta eskolako materialak 
salduz. Ikasturte hasierako egunetan 
gorakada nabarmena izaten dugu.

behartuta bada ere. Hala ere, esango 
nuke heldu zein gazteek euskaraz ira-
kurtzeko ohitura badutela gaur egun. 
Gainera, geroz eta aukera handiagoa 
dagoenez, bakoitzak bere gustoko li-
burua aurkitzea errazagoa da.
Hemendik beste 20 urtera zer gerta-
tuko dela uste duzu?
Zaila da esatea, baina digitalizaziora-
ko joera geroz eta nabarmenagoa dela 
ziurra da behintzat. ■

Jendeak zer irakurtzen du?
Egunkariak beherakadan doazela irudi-
tzen zait orokorrean, paperezko forma-
tuan behintzat. Liburuei dagokionez, 
gure dendan eleberriak dira gehien 
saltzen direnak, bai gazte eta helduen 
kasuan.
Irakurtzeko ohitura ba al dago gaur 
egun? Eta euskaraz?
Bai, jarraitzen du jendeak irakurtzen, 
gazteen kasuan askotan eskolatik 

Lide Egizala Urteaga

ALTZAGA

rete, gure eguneroko lana sustatzeko 
eta sendotzeko. Ekarpen ekonomikoaz 
harago, udalak dira eduki sortzaile uga-
rienetarikoak, informazio iturri fida-
garri, ikus-entzunezko materialaren 
hornitzaile.

Horregatik, hitzez adierazi nahi di-
zuegu Goierriko Hitza egunkariaren 
izenean, zuen esfortzu eta konpromi-
soari esker gaur egun arte gure bideari 
eutsi ahal izan diogulako. Zuek gabe, 
egitasmo hau ez litzateke posible izan-
go, eta Goierriko herritarrek bertako 
informazioa modu hurbilean jasotzeko 
aukera galduko lukete.

G oierriko Hitza-ren lan-
taldearen izenean, eskerrik 
beroena eskualdeko udal 
guzti-guztiei. Zuen babe-

sik gabe sekula ez zen gorpuztuko es-
kualdeko eta euskarazko egunkari bat 
sortzeko ideia, eta ez luke biziraungo 
20 urte hauetan hauspoa ez bazenute 
emango. Zuen laguntzarik gabe, ezi-
nezkoa litzateke gure proiektu hau au-
rrera eramatea, eta horrek are argiago 
uzten du elkar elikatzen garela.

Goierriko udal guztiak, bakoitza 
bere errealitate, izaera eta erronketan, 
beharrezkoak izan dira, eta izan za-

Udalak, GOIERRIKO HITZAren 
hornitzaile eta sostengu

GOIERRIKO HITZAk  
20 urte bete baldin 
baditu, eskualdeko 

udal guztiek proiektua 
babesteko egin duten 

ekarpen eta lan 
guztiagatik izan da. 

Arduradun politikoak 
aldatu dira, baina 

sostenguari eutsi diote.

IDOIA MENDEZ

ARAMA ATAUN

Goierriko udalerri bakoitzak es-
kaintzen duen aniztasuna, kultura 
aberastasuna eta garapen soziala is-
latzea izan da beti gure helburua, eta 
zuen babesari esker, helburu horiek 
gauzatzen jarraitu ahal izango dugu 
etorkizunean ere. Komunikabide bat ez 
da soilik albisteak emateko tresna bat; 
zuen laguntzari esker, Goierriko Hi-
tza komunitatearen parte aktiboa izan 
da, eta izango da, zuen tokiko behar eta 
gertakizunen ispilu izaten.

Eskerrik asko, bihotzez, Goierriko 
Hitza egunkariaren eguneroko mar-
txa posible egiten duzuen udalei. Zuen 
babesari esker, Goierriko ahotsa izaten 
jarraituko dugu, eskualdeko herrita-
rren onurarako eta garapenaren mese-
detan. Zuen lankidetza eta konfiantza 
beti eskertuko ditugu, eta hemendik 
aurrera ere, elkarrekin bide luze eta 
oparoa egiteko prest gaude.

Goierriko Hitza: zuen udalerrieta-
ko bizitza eta gertakariak jaso, zabal-
tzen eta elkarrekin indartzen jarrai-
tzeko prest! Eskerrik asko! ■ GAINTZA

BEASAIN EZKIO-ITSASO

GABIRIA

IDIAZABAL ITSASONDO LAZKAO

LEGAZPI LEGORRETA MUTILOA

OLABERRIA ORDIZIA ORMAIZTEGI

SEGURA URRETXU ZALDIBIA

ZEGAMA ZERAIN ZUMARRAGA

GOIERRIKO HITZA-ren lehen zenbakia irakurtzen, 2004ko urriaren 4ko aurkezpenean. Idoia Luzuriaga

Euskararen 
egunerokoan 
ardazketa

E uskaldunon Egunka-
ria-ren garaikoa du 
sorburua Goierriko 
Hitza-k. Nahiz eta 
argia ikusi zuenerako 
hura itxia zeukaten, 
ideia eta planteamen-

dua 2001ekoa dute tokiko euskarazko 
prentsa idatziaren eguneroko agerka-
riek. Tolosaldean Egunero izan zen au-
rrena, Egunkariaren Herri Informazioa 
enpresak eta Tolosaldeko euskalgin-
tzak eta tokiko aldizkariek elkarlanean 
sortua.  

2001eko abenduaren 18an atera zen 
tokiko egunkarien aitzindaria. Jarraian, 
asmoa zen beste eskualde batzuetan 
zabaltzea egitasmoa. 2002an, adibidez, 
Donostian eta Urola Kostan hasi zuten 
lanketa. «Ez zen garai erraza, eta hasie-
ra zaila izan zen. Ezker abertzalearen 
ilegalizazio garaia zelako; guk sektore 
hori ere kontuan hartu genuen proiek-
tua azaltzeko eta. EAJk eta EAk ez zi-
guten diru laguntza ematen, jaurlari-
tzatik, aldunditik edo udaletatik.  Alde 

Aste honetan hogei urte beteko dira 
GOIERRIKO HITZA egunkariaren lehenengo 
zenbakiak argia ikusi zuenetik. Euskarazko 

prentsa zabaltzeko estrategia nazional-
lokalaren emaitza zen, eskualdea batu zuena.

AIMAR MAIZ

ekonomikoan, gure irizpideak jartzen 
genituen mahaian: diru iturri propioak 
izango genituela, baina udalek ere 
lagundu behar zutela, modu garran-
tzitsu batean lagundu ere», gogoratu 
du Herri Informazioa enpresan sortze 
lanetan jardun zen Enekoitz Esnaolak.

«Produktu on bat» egitea izan zen, 
hasieratik, Hitza-ren irizpidea. «Jen-
deak horregatik hartu behar zuen Hi-
tza, horrela egingo genion on euska-
raren normalizazioari». 

Egunkaria-ren itxiera etorri zen or-
duan, 2003ko otsailaren 20an. Toki-
ko egunkarien zabalkunde prozesua 
moteldu bai, baina ez zuen eten. To-
losaldean Egunero, gainera, egunkari 
nazionalaren jarraipidea ziurtatzeko 
euskarri izan zen, Egunkaria itxi eta 
biharamunean atera baitzen Egunero. 

Ez berehala, baina berriro ekin zieten 
eskualdeetako egunkarien langintzari 
ere. Hitza marka hartuta, Tolosaldean, 
Oarsoaldean, Lea-Artibain eta Urola 
Kostan ikusi zuen argia. 

Bosgarrena Goierrin  
Bosgarren Hitza izan zen Goierrikoa, 
2004ko urriaren 5ean lehen zenbakia 

aterata. «Ja sorrera faseko mekanika 
hartuta genuen: kazetariei ikastaroa 
eman, bilerak euskara elkarteekin eta 
udalekin, bideragarritasuna nahiko 
ondo kalkulatua, harpidetza kanpaina-
ren estrategia, nolako egunkaria... Gero, 
tokian-tokian egokitu egin behar. Goie-
rrin ere ondo moldatu ginela esango 
nuke. Euskaldun asko daude Goierrin, 
eta ikusten genuen bazegoela poten-
tziala», dio Esnaolak.

Hitza guztien nortasuna barneratu 
zuen Goierriko egunkariak ere. Marka 
bera (Hitza), egunkari formatua, argi-
talpenak asteko sei egunetan (astelehe-
netan ez, beste denetan), diseinu bera, 
kazetaritza estilo bera, banaketa eredu 
bera... «Horrekin guztiarekin, helbu-
rua zen nazionala-lokalak estrategia 
bat lantzea». Egunkaria-k hasieran eta 
Berria-k gero hartu zuten nazionalaren 
papera, eta Hitzek tokikoetakoa. «Bi 
egunerokoen artean hedapen maila 
handia lortzea zen helburua, infor-
mazioaren erreferentzialtasuna lortu, 
publizitate etxe handiak erakarri eta 
eragile gisa indartuta».

Goierri osokoa   
Beste berritasun handi bat ere txerta-
tu zuen Goierriko Hitza-k: eskualde 
osoa hartu zuen, goialdea eta behea uz-
tartuta. Alde batetik, Urolako Kostako 
Hitza ordurako sortuta zegoen, 2004ko 
otsailetik. Goierriko Hitza, bestetik, 
behealdeko herriekin soilik sortuz gero, 
«irla modura» geratuko ziratekeen 
Goierri Garaiko Legazpi, Urretxu eta 
Zumarraga, tokiko prentsaren eremu 
beregain izateko murritzegi. 

'Goierritarra' aldizkariak bost 
urte egin zituen egunean, 
kolaboratzaileak eta 
eragileak, 1994an. Goierritarra

Beste argudio bat, bateratzeko ezin-
besteko pisua eduki zuena, Goierri Ga-
raiko euskalgintzaren sustengua eta 
komentzimendua izan zen. «Goierri 
beherako joera zutela ikusita, egokia 
ikusten zen herri haiek proiektuan 
sartzea. Eskualdeko jendeak garbi 
ikusten zuen hori dena. Horrek denak 
masa bat ere ematen zion egitasmoa-
ri: herritar, udal eta bestelako eragile 
gehiago, irakurle gehiago eta aktibitate 
handiagoa». 

Elkarlanaren fruitua
Berria Taldeko Bertako Hedabideak en-
presak bultzatuta –Egunkariaren Herri 
Informazioa klausuratuaren lekukoa 
hartu zuen–, Goierriko herri aldizka-
rien eta euskalgintzaren gainean ko-
katu zen Goierriko Hitza-ren proiek-

Urretxu-Zumarragako Zintzo Mintzo 
euskara elkarteko kideak, 2010eko 

uztailean. Miriam Luki

gako Zintzo Mintzo euskara elkartea 
–Otamotz herri hilabetekariaren era-
gilea– sartu ziren enpresa editorearen 
egituran. Babes sozial handia jaso zuen 
Goierriko Hitza-k hasieratik . ■

tua, 2004an zehar. Goierri beheko 19 
udalerrietako tokiko informazioa lan-
tzen zuen Goierritarrak Kultur Elkar-
tea –Goierritarra hamabostekariaren 
argitaratzailea– eta Urretxu-Zumarra-

Nola aldatu garen urteotan

GOIERRIKO HITZAko lankideak, 2005. urteko Korrikan lekukoarekin. Hitza, beti etxeraino.

Hitza panpina, haurrekin jolasean. A. A.

Egunkaria, 2004. urtean, buzoian. Hitza

Egunkaria, 2024. urtean, buzoian. K. G. Z.

Ordiziako Dorrea etxean egon 
zen 'Goierritarra' aldizkariaren 
bulegoa. Mikel Albisu / 
goierritarra aldizkaria

Denboraren 
makinan  
bidaia

Gizartea aldatzearekin batera, 'Goierritarra'-k, 
'Otamotz'-ek, GOIERRIKO HITZAk eta 

'Goiberri'k, etengabe egokitzen jakin dute 
Goierriko istorioak jasotzen eta kontatzen 

jarrai dezaten.

LOINAZ AGIRRE ELKOROBEREZIBAR

G oierriko Hitza-ren lankide 
gazte baten galdera, zahar-
tzen ari zarenaren seinale 
den galdera horietakoa: 

«Internetik gabe nola zen posible lan 
egitea?». Denboraren makinan sartu, 
eta 30 urteotako bilakaera eta lanerako 
moduan egindako bidaitik jaso zuen 
erantzuna.

Telefono finkoa, hiru ordenagailu, 
argazki makina analogiko bat eta ka-
setedun grabagailua. Horiexek ziren 
orain dela 30 urte eta erdi Goierritarra 
aldizkariko [1989an sortua] lan tresnak. 
Gaur egun denok daukagu eskuan te-
lefonoa, ordenagailua, argazki kamera 
eta grabagailua.

Ordenagailu batean albisteak idaz-

latzeko modua jarri zuten Ordizian. 
Hori bai, argazkia nolakoa aterako zen, 
auskalo! Lausotuta, begiak itxita... ez 
zegoen jakiterik. Eta jakina, ez zuen 
atzera bueltarik. Zegoenarekin aurre-
ra egin behar.

Idatzitakoa diskete baten gorde, eta 
maketazioko ordenagailura, testue-

ten ziren. Aurretik, herriz herri bilketa 
lana eginda, kronistek eskuz edo or-
denagailuz idatzitako orriak jasotze-
ko. Edo hitzorduak jartzeko telefono 
finkotik finkora egindako dei ugarien 
ondorioz lortutako elkarrizketak idaz-
teko. Grabagailuan kasetea aurrera eta 
atzera elkarrizketa aurkitu arte, edo el-
karrizketaren erdian kasetea amaitu... 
Makina bat abentura izaten zen. Eran-
tzungailu automatikoaren sorrera ere 
garrantzitsua izan zen, bulegoan inor 
ez bazegoen ere, mezuak grabatuta uz-
teko aukera ematen zuelako.

Argazkiekin urduritasuna
Eta argazkiek sortzen zuten urduri-
tasuna. Eskerrak ordubetean errebe-

kin, argazkiekin eta publizitatearekin 
orriak diseinatzera. Titularrarentzako 
hitz mordoz osatutako formula bat, 
beltzean jartzeko beste bat. Klik ba-
karraren ordez, denboraren poderioz 
buruz ikasitako formulak azkartzen 
zuen lana.

Hamabostean behin, astearte arra-
tsaldero, disketea hartu eta inprentara. 
Eguraldi iragarpenak ere ez ziren gaur 
egunekoak. Elurra ustekabean, grebak, 
bideak itxita istripuren batengandik...

Eta ostegun goizetako lana: Goierri-

ro irratian albisteak entzun beharre-
ko garaiak [2001eko irailaren 11n New 
Yorkeko atentatuak gertatu zirenean 
Goierritarra amaitzen ari ginen beza-
la]. Bukatu ziren testuak kopiatu beha-
rreko garaiak. Amaitu ziren inprentara 
egin beharreko bueltak. Bukatu ziren 
banan-banan aldizkariari izenak jarri 
behar ziren garaiak.

Baina amaitu ziren zuzeneko harre-
manak; denak ez, asko bai. Baina ez da 
bukatu goierritarren istorioak bildu eta 
euskaraz zabaltzeko garaia. Ez da bu-
katu Goierri egiten jarraitzeko garaia. 
Ez da hartu eta eman, eman eta hartu 
egiteko garaia da.

Ezin da ahaztu, pandemiak mundua 
gelditu zuenean ere [2020ko martxoak 
14] , Goierriko Hitza, Goiberri eta 
Otamotz ez ziren gelditu, eta hutsik 
egin gabe, etxetik laneko ordenagai-
lura konektatzeko tresnei eta onlineko 
bilerei esker. 

Istorioak idazten jarraitu
Gizartea, lan tresnak eta bitartekoak 
aldatuagatik ere, eta adimen artifi-
zialaren garaia datorren honetan ere, 
makinek auskalo zein hizkuntzatan 
idatziko dituzten istorioen garaian, 
inoiz baino beharrezkoagoa da euska-
razko komunikabideak babestea eta 
elkarrekin jardutea. 

Internetik gabeko bizitzatik adimen 
artifizialaren bizitzara arteko kontaki-
zuna hau izan da. Hemendik aurrera-
koa ere, idazten jarraituko du Goierri-
ko Hedabideen lantaldeak, harpideen, 
iragarleen, enpresen eta erakundeen 
ezinbesteko babesarekin batera. ■

tarra-z betetako kaxak eta kaxak hustu 
furgonetatik, Ordiziako Dorrea etxeko 
atarian inprobisatutako bulegoan, al-
dizkari bakoitzari banan-banan (8.000 
pasa izatera iritsi ziren) izen-abizenak 
eta helbidea zuten pegatinak jarri, eta 
Correosera eramateko, herriz herri an-
tolatuta. Eskerrak beti izaten ziren la-
guntzaileak! Hori bai, gaur egun baino 
zerbitzu hobea eskaintzen zuen orduan 
Correosek, gehienean, ostiralean txin-
txo-txintxo eramaten baitzuten harpi-
deen etxeetara.

Faxa eta maketazio sistema berria
Izugarrizko aurrerapenak izan ziren 
faxa eta maketazio sistema berria. 
Nahiz eta, testuak kopiatu behar izan, 
herriz herri kilometro gutxiago egin 
beharra zegoen kronikak jasotzeko. 
Komuneko paperaren rolloa-ren an-
tzera, hantxe egoten zen paper amaie-
zina lurrean barreiatuta, goierritarren 
informazioz beteta. Gero jakina, dena 
kopiatu behar hitzez hitz.

Eta maketazio sistema berria zer esa-
nik ez. Formulak ahaztu eta klik baka-
rrarekin lana asko erraztu zen.

Mugikorrak eta kamera digitalak
Telefono mugikor (Internetik gabe 
oraindik) bana eskuan genituen ga-
raiak hitzorduak jartzeko momentuak 
erraztu zituen, dena delakoa etxera 
iristeko zain egon beharrik gabe. Eta 
argazki kamera digitalarekin, argaz-
kiak momentuan ikusteak eta eskura 
izateak ere bai. 

Eta nola ez, Internetaren etorrera 
iraultza izan zen. Bukatu ziren ordue-

LOINAZ AGIRRE
Erredaktorea

TERE MADINABEITIA
Erredaktorea

KERMAN GARRALDA
Zuzendaria

IÑAKI GURRUTXAGA
Editorea

MAIDER INSAUSTI
Erredaktorea

MIKEL ALBISU
Diseinatzailea

LAIDA GOIBURU
Editorea

Ezagutu 
GOIERRIKO 
HITZAren 
lantaldea

AIMAR MAIZ
Erredaktorea

ASIER ZALDUA
Erredaktorea

ERKUDEN MUGURUZA
Diseinatzailea

MIREN SUDUPE
Kudeatzailea

IDOIA MENDEZ
Kudeatzailea

JOSUNE ZARANDONA
Erredaktorea

JON MUJIKA
Komertziala

ARIANE VIERBÜCHER
Erredaktorea

27GOIERRIKO HITZA 20 URTE
2024ko urriarEN 3a  



J ostun baten atelierraren pare, ka-
zetariaren lantegia erredakzioa 
da. Gaur egun, erredakzio batek 
bestelako bulego baten itxura du, 

bere ordenagailu, telefono, inprimagai-
lu eta gurpil txikiak dituzte aulki ergo-
nomikoekin. Baina ez dira txostenak 
egiten edo excel taulak osatzen edo; 
tira, baita ere, baina erredakzio baten 
jardun nagusia eduki periodistikoak 
ekoiztean datza, genero ezberdine-
takoak eta dagokion ediziorako, izan 
digitala edo analogikoa.

Eduki periodistiko bat albiste bat 
izan daiteke, kronika bat, elkarrizke-
ta bat edo analisi bat. Goierriko Hi-
tza-ren kasuan ekoitz daitezke goie-
rri.hitza.eus edizio digitalarako edo 
paperezko ediziorako, egunkarirako. 
Edizio digitala asteko zazpi egunetan 
elikatzen da, ia urteko 365 egunetan 

Albisteen 
tailerra

Erredakzioa da 
egunkariaren bihotza. 

Kalean bildutako 
informazioari bertan 

ematen dio forma 
erredaktoreak, testuz 

eta irudiz.

KERMAN GARRALDA ZUBIMENDI

eta papera, berriz, astean lau bider. Aur-
ten, XXI. publikazio urtean, 181 zenbaki 
argitaratu ditu Goierriko Hitza-k.

Hori guztia edukiz betetzeko, Goie-
rriko Hitza-k hamabost laguneko 
lantaldea du, bi erredakziotan bana-
tuta. Urretxuko erredakzioa txikiagoa 
da eta hiru erredaktorek bertatik egi-
ten dute lan; Beasaingoan, erredak-
zio nagusian, beste hiru erredaktorez 
gain, hiru editore, bi diseinatzaile eta 
administrazio arloko kudeatzaileak, 
komertzialak eta sustapen arduradu-
nak. Erredaktoreen artean, eskualdeko 

GOIERRIKO HITZAren 
hiru lankide, Beasaingo 
erredakzioan. Kerman Garralda

23 herriei estaldura eskaintzen diete 
eta eurak dira egunerokoaren jarrai-
pena egiten dutenak: suertatuko diren 
albisteen aurreikuspenak egin, lehen 
eskuko informazioa lortu, bildutakoa 
egiaztatu, egituratu eta orraztu, eta da-
gokion edizioren bidez irakurleengaino 
bidaltzen dute. Editoreek hauen jardu-
na koordinatzen dute eta dena aurrei-
kusi bezala doala kontrolatu. Dagokio-
nean, zuzenketak ere egiten dituzte. 
Diseinatzaileek, berriz, erredaktoreek 
idatzitakoari egunkari formatua ema-
ten diote, irakurlearentzat lan arinagoa 
izan dadin eta informazioa errazago 
barneratu dezaten. Komertzialak pu-
blizitatea erakartzen du, sustapenak 
hedabidearen eta harpidedunen arteko 
zubi lanak egiten ditu eta kudeatzai-
learen ardura da aurretik esandako alor 
guztiak era sinkronizatuan lanean ari-
tzea, besteak beste. Erredakzioan topo 
egiten dute guztiek; hedabidearen 
bihotza da.

Asteburuak
Kazetariaren ikuspegitik, alde handia 
dago astebarrua edo aste burua izan. 
Ekitaldi gehienak asteburuan izaten 
dira eta, kasu hauetan, erredakziotik 
lan gutxiago egiten da. Kontrara, kale-
ko lana ugariagoa da. Gainera, teknolo-
giaren aurrerapenei esker, erredakzioa 
edonora eraman daiteke eta mundu-
ko edozein txokotatik ekoitzi daitezke 
eduki periodistikoak webgunerako edo 
papererako.

Asteburuetako lan zama horren da 
handia, hara eta hona errazago ibiltze-
ko, zazpigarren erredaktore batek egi-
ten duela lan igandeetan. Astelehene-
tik ostiralera, berriz, agendari lotutako 
ekintza gutxiago egoten da eta ekoiz-
pen propioko eduki gehiago sortzeko 
aukera izaten da: ezkutuan dauden is-
torioak, elkarrizketak, erreportajeak… 
Hedabide interesgarri zein erabilgarria 
izateko agenda kutsuko, aktualitateari 
lotutako, azken orduko... eduki perio-
distikoak nahastu behar dira.

Komertzialak eta sustapeneko figura 
ere erredakziotik joan etorrian-ibiltzen 
dira. Bezeroekin bildu, berriak bilatu... 
Euren kasuan ere erredakzioa lana bo-
robiltzeko gunea da. ■

Behin prest daudenean, egunkari 
paper amaigabe bat arrabola guztien 
tartetik pasatzen dute. «Tanpoi baten 
moduan funtzionatzen du. Xaflak, bira 
ematean, tinta hartzen du aurrena eta, 
gero, paperean inprimatzen du. Zigillo 
baten modukoa da», esan du Etxebe-
rriak. «Ia 600 urte pasa dira [Johannes] 
Gutenbergek inprenta asmatu zuene-
tik eta oinarria berdina da. Teknologia 
hobetu da». Esaterako, papera ziztu 
bizian pasatzen da arrabolen artetik. 
Minutu gutxiren buruan prest dituzte 
Goierriko Hitza-ren ia 2.000 aleak; 
papera moztu, behar bezala tolestu eta 
paketatu ere katean egiten dituzte, ma-
kinen laguntzarekin.

Hogei langile aritzen dira Bidasoa 
inprimategian txanda ezberdinetan 
banatuta, eta egunkariak inprima-
tzeko prozesuan, zortzi bat langilek 
hartzen dute parte: aurreinpresioko 
arduradunak, bi inpresorek, bobine-
tako arduradunak, zierrean dauden 
bi lagunak, mantenukoak eta beste-
lako lanak koordinatzen aritzen den 
Etxeberria bera. «Gauzak ondo baldin 
badoaz Goierriko Hitza-ko aleak in-
primatzeko ez ditugu hamabost mi-
nutu baino gehiago behar izaten», dio 
tailerreko arduradunak.

Tokiko egunkariak inprimatu on-
doren, Berria eta Gara inprimatzen 
dituzte Bidasoan, eta langileek euren 

A rratsaldeko zazpiak ingu-
ruan hasten da mugimen-
dua Bidasoa Inprimatzeko 
Zentroan. Orduan hasten 

dira iristen errotatibara eskualdee-
tako Hitza egunkarietako orriak, tar-
tean, Goierriko Hitza-koak. 18:00ak 
eta 20:00ak artean isten da paperezko 
edizioa, egunaren arabera, eta behin 
prest dagoenean Zestoako (Gipuzkoa) 
Arroa auzoan dagoen Bidasoa Inpren-
tara bidaltzen da. 

Orriak PDF formatuan iristen dira 
Zestoara, erabat digitalean. Egokitza-
pen tekniko batzuk egin ostean, lehen 
inprimagailu batera bidaltzen dituzte 
orriak. Baina ez da ohiko inprimagai-
lu bat, Joxean Etxeberria arduradunak 
azaldu du «gela ilun baten modukoa» 
dela lehen inprimagailua: iluntasuna 
baliatuta, laser bidez, orriak aluminioz-
ko xafla batzuetan islatzen dira orriak. 
Ez da, baina, orri bat-xafla bat balioki-
detasuna egiten; xafla bakoitzean lau 
orrialde datoz. Baina, kolore primario 
bakoitzak eta beltzak txapa bana behar 
dutenez, zortzi orriko egunkari bat ko-
loretan inprimatzeko zortzi plantxa 
behar dira.

Plantxak tolestagarriak dira. Hala, 
arrabola batean kiribiltzen dituzte, 
bakoitzari dagokion tintarekin kon-
taktuan. Gainera, xaflak bata bestearen 
parean jartzen dituzte.

Pantailatik 
paperera, gustu 
guztiak asetzeko

Hurrengo eguneko GOIERRIKO HITZA 
20:00etarako bukatuta egoten da. Orduan 

hasten dira errotatibak martxan. Inprentako 
kideen ardura da egunkariak inprimitzea.

KERMAN GARRALDA ZUBIMENDI

Egunkariak, inprimaketa prozesuan. Kerman Garralda Zubimendi

jarduna 03:00ak aldera bukatzen dute. 
«Lanak konplikatu egiten zaizkigu os-
tegunetan, herrialdetako Hitza-k ere 
bota behar izaten ditugulako eta gero 
Berria-n txertatu. Berdina gertatzen da 
egunkariok gehigarri bat kaleratzen 
duzuen bakoitzean. Horregatik da ga-

rrantzitsua guztia ondo koordinatzea. 
Ekipoa egitea da inportanteena», dio 
Etxeberriak. Kontuan izan behar da 
ostiraletan irakurleek jasotzen duten 
Goiberri astekaria errotatiban ez dela 
hemen inprimatzen, Oñatiko (Gipuz-
koa) Gertu inprimategian baizik. ■

Egunkariak, pilatuta, banaketari ekiteko prest. Kerman G. Z.

Egunkaria, bidelagun. Kerman Garralda Zubimendi

M aria Jesus Sasturainek 
beste inork baino lehe-
nago hasten du eguna. 
04:30ean ekiten dio la-

nari. Etxerainoko langilea da eta, bes-
teak beste, Goierriko Hitza harpide-
dunen etxeetaraino eramateko ardura 
du. Sasturain Urretxu eta Zumarragako 
periferiaz arduratzen da; beste lankide 

Katearen 
azken begia

Goierriko Hitza irakurleen eskuetaraino 
iristeko banatzaileak dira katearen azken 

begiak. Ordu txikietan hasten dute jarduna, 
harpideek esnatzerako izan ditzaten albisteak.

KERMAN GARRALDA ZUBIMENDI
URRETXU

batek egiten ditu erdiguneko etxeak; 
beste batek, Legazpiakoak… Goierri-
ko Hitza hamar banatzaileren artean 
eramaten dute ia 2.000 etxeetara.

Gainerako egunkariak baino lehena-
go iristen da Hitza inprentatik Urre-
txura. Sasturainek, adibidez, Berria ere 
banatzen du eta, ostiraletan Goiberri 
aldizkaria. Gainerako egunkarik etorri 

aurretik, soilik Hitza jasotzen duten 
etxeekin hasi da: autoa hartu, errepide 
bazterrean gelditu, dagozkion egunka-
riak dagozkion buzoietan sartu, eta be-
rriz kotxera. «Ibilbidea buruz dakit. 20 
urte baino gehiago daramatzat bana-
keta lanetan», kontatu du. Senitarteko 
batek esan zion Euskaldunon Egunka-
ria banatzeko jende bila zebiltzala eta 
horrela hasi zen.

Denbora honetan, harpidedun ba-
tzuk ezagutzeko aukera ere izan du, 
naiz eta diren orduak izanda, tratu 
zuzenik ia ez duten. «Behin, lanean ari 
nintzela, irrist egin eta min hartu nuen. 
Gauean, mugikorra kotxean utzita… 
eskerrak harpideek lagundu zidaten», 
oroitu du. Orokorrean, lan bakartia da 
banatzaileena. Gaueko ordu txikietan 
inor gutxi dabil kalean. Sasturainek ez 
du irratirik edo musikarik eramaten 
gainean lanerako.

Lan gogorra izan daiteke banatzai-
leentzat. Zortzi orrialdeko egunkari soil 
batek ezer gutxi dirudi, baina egun-
kariak banatzen hasterakoan pilazen 
den orri kopuruak pisua hartzen du. 
Neguan, goizean goiz, hotza eguneroko 
ogia izaten da eta, gaitzerdi euririk edo 

elurrik egiten ez badu. «Neguan ondo 
prestatuta ibili behar izaten da: txanoa, 
eskularruak, oinetako onak… Autoan 
sartu irtenean ibili arren, aterkia ere 
erabiktzen dut». Dena behar da egun-
karia txukun entregatzeko. «Bustiz 
gero, apurtzen bada… ez du balio. Ba-
daezpada, beti ekartzen dizkidate pare 
bat egunkari gehiago». Plastikozko pol-
tsak ere erabiltzen ditu egun euritsue-
tan, papera babesteko.

Azkeneko alea Sasturainentzat iza-
ten da. «Asko gustatzen zait irakurtzea. 
Mugikorrean ere irakurtzen dut, baina 
papera gustatzen zait». Paperaren al-
deko hautua geroz eta gutxiagok egiten 
dutela esan du, baina. «Ez da gazterik 
ikusten egunkariarekin», atsekabetu 
da. Helduagoen artean ere joera alda-
keta ikusi du. «Asteburuetan gehiago 
irakurtzen da paperean».

Konturatzerako, heldu dira 07:00ak. 
Orduan banatzen ditu azkeneko egu-
nariak Sasturainek. Hitzak, asko jota, 
12:00etarako entregatu behar dituzte, 
baina urretxuarrak nahiago du lehe-
nago egin. Harpidedunak esnatzerako, 
etxean bertan dute tokiko euskarazko 
informazioa. ■

Banatzaile batek erabiltzen dituen giltza kopurua. K. G. Z.

DISEINUA 20 
URTEETAN ZEHAR

Goierriko Hitza-k hainbat di-
seinu izan ditu 20 urte hauetan. 
Noizean behin, itsura aldatzea ko-
meni da,  behar berrietara egoki-
tzeko eta irakurlea aspertu ez da-
din. Egun berezietan, gehigarriak 
ekoitzi izan ditu, dagokion gaia 
sakon landu ahal izateko; hauek 
ere diseinu berezia izaten dute.

A urrena webgunea izan zen, 
hurrena egunkaria. Edo 
beste modu batera esanda: 
edizio digitala lehenik, eta 

gero paperekoa. Goierriko Hitza-k 
editatzen dituen bi euskarri nagusien 
itxuraberritze urtea izan da 2024.a. Ez 
da erraza gurea bezala erredakzio txi-
ki batentzat gaurko eguneko joera eta 
bat-bateko aldaketetara azkar batean 
egokitzea, arrasto horiei jarraitzea. Bai-
na etorri dira berrikuntzak azkenean.  

Gipuzkoako eta Bizkaiko tokiko Hi-
tza-k elkartu, eta 2022an eta 2023an 
egindako bilera sorta baten ondoren 
erabaki zen urtea hastearekin bate-
ra webgune berriak sareratu beharra 

Itxuraberritzeko 
urtea izan da 2024a
Urtea hastearekin batera 

azal argiago batekin ari 
da lanean goierri.hitza.eus 

webgunea, eta maiatzaz 
geroztik diseinu berria 

du egunkariak. Gaur 
egungo joeretarako 

egokitzeko aldaketak 
izan dira.

IÑAKI GURRUTXAGA

zeudela. Urtarrilaren 2an izan zen hori. 
Eskualde bakoitzeko edizio digitalen 
arduradunak elkartu, zer berritu eta zer 
mantendu erabaki, eta 2018az geroz-
tik taldearentzat web garatzaile lanak 
egiten dituen Adibide Komunikazioa 
enpresari proposatu zitzaizkion. 

Egitura bera ez, baina azalaren itxu-
ra eta albisteen fitxen itxura berri-
tzea izan zen proposamen nagusiena. 
Webgune zuriagoa, argiagoa izatea zen 
nahia, begietara arin sartuko zena. Es-
katu zitzaion hainbat ikono eta xehe-
tasun beste modura batera kokatzeko, 
albiste nabarmenaren trama urdina 
aukeran uzteko, kazetarien sinadura 
ezkerrerako eramateko, argazkilaria-
ren sinadura bistaratzeko garapen 
txukun bat egiteko. Eta bai, hilabetee-
tako lanen ondoren, urteberritatik ari 
gara lanean gaur egun ikusten duzun 
webgunearekin.

Sakelakorako egitura lehenik
Orain dela urte gutxira arte, ordena-
gailuko pantailan ikusteko webgunea 
nola egituratu zen pentsatu eta aztertu 
beharrekoa, baina azken hamarkadan 
joera hori irauli da. Dagoeneko ez du 
balio horrela pentsatzeak, ordena al-
datu da. Webgunea sakelako telefonoan 

nola bistaratuko den pentsatu behar 
da aurrena –webguneko ikustaldien 
hamarretik zazpi telefono bidez egiten 
dira–, eta behin hori zehazterakoan, 
ordenagailurako diseinura jotzea.

Hitza-ren webgunea ez da Goie-
rriko Hedabideek kudeatzen duten 
atari digital bakarra. 2017an goierri-
kozerbitzuak.eus webgunea berritu 
zen,  2020an otamotz.eus egokitu zen 
goierri.hitza.eus webgunearen sistema-
ra, eta 2023an goiberri.eus eguneratu 
zen. Aurrerantzean ere izango da zer 
txukundua eta zer berritua.

Egunkariaren diseinua maiatzean
Baziren 10 urte Goierriko Hitza-k ez 
zuela diseinua aldatzen, eta aurten, ho-
geigarrenaren urteurrenarekin batera 
egokitu da itxura aldatzea. Iaz Berria 
egunkariak egin zuen diseinua aldake-
ta Iruñeko Somos Errea estudioarekin 
elkarlanean, eta han egindako lana eta 
hura garatzeko egin ziren aldaketa tek-
niko guztiak gureganatuta –QuarkX-
press programa alboratu, eta Sirius 
lan sistemara pasa– kaleratu genuen 
papereko edizio berritua maiatzaren 
28an. Ez zen egun samurra izan. Zega-
ma-Aizkorri mendi maratoiaren ondo-
rena ekarri beharra zegoen lau orrita-

ra –sailkapen eta guzti–, eta astelehen 
hari egunean zeharreko gorabehera 
guztiak gehituta, ez ahaztekoa izan zen 
erredakzioarentzat eta teknikarientzat.

Cyan eta hori koloreak dira atal eta 
osagaien bereizgarri egunerokoaren 
kasuan, eta magenta kolorea gehigarri 
eta publikazio berezietan. Maketek egi-
tura berria dute, malguagoak dira, eta 
zuritasun eta aire gehiago dute, bai-
na era berean, diseinuarekin jokatzea 
gustatzen zaien kazetarientzat hertsia-

Ezkerrean, irailaren 26ko 
Goierriko Hitza-ren azala; 
eskubian, webgunearen azala 
joan den ostiralean. hitza

goak. Goierriko Hitza-ren ibilbidean 
egin den laugarren diseinu aldaketa 
izan da aurtengoa.

Errea estudioko Javier Errearen hi-
tzok baliagarriak izan daitezke disei-
nuaren garrantziaz jabetzeko: «Egun-
kari bat birdiseinatzea ez da polita jar-
tzea. Tira, bai, polita jartzea ere bada. 
Baina ez hori bakarrik, eta ez hori ba-
tez ere (...). Egunkari batek birdiseinu 
baten ondoren hobera egitea da eska 
dakiokeen gutxienekoa». ■

tza-k. Hasiera haietan papereko edi-
zioan argitaratutako albisteak biltzen 
zituen biharamunean. Bi hamarkada 
pasa dira harrezkero, eta orain, beste 
bat da kontua. Bidean urratsak egin 
dira, eta edizio jarraituak hartu dio 
lekua lehen informazio bulkatze huts 
bat zenari. 2015az geroztik, asteko zaz-
pi egunetan eguneratzen dira goierri.
hitza.eus eta otamotz.eus webguneak. 

Hiru milioi orrialde inguru urtean
Azken hamar urteetako Interneteko 
trafikoaren bilakaera jasotzen duten 
diagramak argigarriak dira. Bi web-
guneek goranzko bilakaera izan dute 

A izu, enteratu al zara zer 
gertatu den Lazkaon?' 'Bai, 
ikusi dut Hitza-n bai!'. 'Eta 
zikoina batek Zumarragako 

Migel Lopez de Legazpiren eskulturan 
habia egin duela?' 'Bai, bidali didate 
Otamotz-eko lotura Whatsappez!' Ha-
lako zenbat galdera-erantzun emango 
ote dira eguna joan eta eguna etorri 
goierritarren artean. Goierriko Heda-
bideek kudeatzen dituzten bi webgune 
nagusiak erreferente dira gaur egun 
tokiko informazioa euskaraz jaso nahi 
duten herritarrentzat. 

Sortu eta lehen urtera jarri zuen 
martxan webgunea Goierriko Hi-

Edizio digitalak, 
ahobiko tresnak 
prentsarentzat

Sekula izan duten irakurle kopuru handiena 
dute gaur egun Goierriko Hedabideek 

kudeatzen dituzten edizioek. Webguneetako 
irakurleek eragin dute igoera.

IÑAKI GURRUTXAGA

Ikusitako orri kopuruaren bilakaera. Goierriko Hitza + GoiBerri 
(2013-2023)

azken urteetan. Pandemia garaiko ur-
teetan ikusitako orrien kopuruak bi 
milioiko langa gainditzea lortu zuen 
goierri.hitza.eus-en kasuan, eta lau-
rehun milakoa otamotz.eus-en. Aurre-
nekoan zertxobait apaldu dira datuak, 
bigarrenak zazpiehun milako langa du 
gertu. Ez da samurra informazio jario 
etengabeari eta irakurleen fideltasuna-
ri eustea papereko publikazioetako (Hi-
tza eta GoiBerri) lana edizio digitaleko 
lanarekin uztartzen dituen erredakzio 
txiki batentzat.

Hona iazko datu batzuk: Eguneroko 
jarioan eta goiberri.eus webgunera igo-
tzen diren artikuluak batuta, 6.510 izan 

ziren sareratutako albisteak; agendan 
2.237 ekitaldi publikatu ziren; 318 bideo 
editatu ziren, eta 257 argazki galeria 
sortu. Denera 2.810.739 orrialde ikusi 
ziren, eta erabiltzaileak milioi erditik 
gora, asko eta asko egunerokoak.

Lau sare telematiko kudeatzen ditu 
lan-taldeak, eta lauretan jarraitzaile, 
lagun eta harpide kopuruak goraka ja-
rraitzen du –ikus taula–. Beharrezkoak 
dira irakurleak webgunera erakartzeko, 
baina ez ezinbesteko, zuzenean nahiz 
bilatzaileetatik iristen baitira gehienak 
gurera. Datu baikorra da hori.

Doakotasunaren borroka
Horixe aurkia. Eta ifrentzua? Euskaraz-
ko komunikabideak gizarteari euska-
razko informazioa emateko sortu ziren, 
eta horixe da oraindik ere haien izatea-
ren leit motiv-a. Hitza-ren lantaldeak 
argi du egiteko horrekin jarraitu behar 
duela, baina aldi berean argi du Goie-
rrin duen komunitate digitalari ekar-
pen ekonomikoa eskatzea zilegi zaiola. 

Interneta doan dela entzuten da 
behin eta berriro –beno, doan ez, te-
lefonia konpainiei dirutza ordaintzen 
baitiegu urtean–, eta horixe da aho-
biko ezpata idatzizko prentsarentzat. 
Albiste horien guztien, eta bideo eta 
argazki bilduma horien guztien atzean 
lantalde baten izerdia dago, eta irakur-
leak horretaz jabetzea premiazkoa da 
proiektu honek biziraun dezan. Hartu 
gogoan hori! Paperean nahiz digita-
lean, egin eta izan Hitzakide! ■

Ikusitako orri kopuruaren bilakaera. Otamotz (2013-2023)

H itza izan da erreminta nagusia 
Goierriko Hitza-ren ibilbi-
dean, eta oraindik ere bada, 

baina ez bakarra. Informazioa emate-
rakoan, hitzek esan ezin dezaketena 
transmititu dezakete irudiek: poz, ha-
serre, frustrazio edota konplizitate kei-
nuak (bideoetan ahotsak), eguraldiari 
lotutako gertaeren edo istripuen on-
dorioak (uholdeak, ekaitzak, elurteak, 
suteak...) edo, besterik gabe, hitzez soi-
lik deskriba ezin daitezkeen egoeren 
ikusgarritasuna (COVID 19aren garaian 
bizitako momentu arrotzak eta ordu-
ra arte pentsaezinak), besteak beste. 
Emozioak eta momentuak izozteko 
gaitasunaz harago, irakurlea testuin-

Hitzek 
esan ezin 
dezaketena, 
argazki eta 
bideoetan

LAIDA GOIBURU

Angel Elortzak utzitako argazki bat. Angel Elortza

guruan kokatzeko eta irakurtzen duen 
horren zentzua osatzeko balio dezakete 
ikus-entzunezkoek askotan. Irudiz osa-
tzen baitugu gure imajinarioa.

Goierriko Hitza-ren sorreratik ar-
gazkiak tresna baliagarriak izan dira 
informazioaren osagarri izateko. Jada 
digitalizatuta zegoen mundu horretan, 
kazetari bakoitzak bere lana osatzeko 
erabiltzen zuen argazki kamera, gaur 
egun bezalaxe. Geroago, beste elemen-
tu bat sartu zen jokoan: bideogintza. 
Baina masifikatu egin da jabetza eta 
erabilera; sorrerako garaian, irakurleek 
eskaneatuta bulegora eraman ohi zi-
tuzten argazkiak argitaratzeko; gaur 
egun, argazkiak egiteko gailurik -mu-
gikor ia denek dituzte bideo eta argazki 
kamerak- gabeko herritarrik ia ez da, 
eta internet-arekin, horiek zabaltzeko 
bideak erraztu dira.

Argi dago, esaerak dioen bezala, as-
kotan mila hitzek irudi batek baino ba-
lio handiagoa dutela. Goierriko Hitzak, 
argazkien garrantziaz eta hedapenaz 
jabetuta, argazki lehiaketa jarri zuen 
martxan sorrerako urtean ez, baina 
hurrengoan. Harpidedunen eta ira-
kurleen parte hartzeari esker, aurten 
19. udako argazki lehiaketa egin da. 
Hitzek ez ezik, irudiek eraikitzen dute 
gure mundua. 

Argazkilariak
20 urteotan hainbat argazkilari/bideo-
lariren kolaborazio eta laguntza izan 
du Hitzak. Haien lanari eskerrak: Go-
tzon Aranburu, Angel Elortza, Pello Agi-
rrezabal, Mikel De Las Heras eta Carlos 
Mediavilla, beste batzuen artean. ■

Gotzon Aranburu. «Oso 
gazterik hasi nintzen ar-
gazkiak egiten. Bideoak 
30 bat urterekin, kazetari 
hasi ondoren. Analisia egi-
teko, zergatiak azaltzeko, 
hitza onena. Baina zerbait 
erakusteko, dela manifes-
tazio bat edo bertso saio 
bat, bideoa hobeto. Kaze-
tari onenak ere ezin du hi-

tzez azaldu irudiak eta audioak ematen duten informazioa. Elka-
rrizketetan ere, idatzizko kazetariak editatu egiten du, keinuak, 
ahotsa... galdu egiten dira. Bideoan ez». Goierriko Hitza-ko 
bideo kolaboratzailea da, hasiera-hasieratik. «Beti pentsatu izan 
dut tokiko informazioa dela kazetaritza inportanteena». 

«Beti pentsatu dut tokiko informazioa 
dela kazetaritza inportanteena»

Angel Elortza. Sorreratik 
ekitaldi ezberdinetako ar-
gazkiak utzi ditu. «Ormaiz-
tegiko ekitaldi guztietako 
argazkiak egiten nituen eta 
kolaboratzen hasi nintzen, 
lana erraztu nahian. Egin 
egunkariarentzat berdin 
egin nuen, orduan jabetu 
nintzen egindako guztia 
herriko historiara pasatuko 
zela». Kirola, festak, paisaiak... gai ezberdinak jorratzen ditu. 17 
urterekin lehen kamera erosi zuen, pixkanaka zaletu, eta harrez-
kero –batez ere, 2004an digitala erosi zuenetik–, kamera eskuan 
ibiltzen da. «Errepikatuko ez diren uneak dira. Jendeak ikusten 
dituenean transmititzen dien zirrara da gehien pozten nauena».

«Jendeak ikustean transmititzen dien 
zirrara da gehien pozten nauena»

Carlos Mediavilla. «Urretxu-Zumarragako festetako garai ba-
teko lehiaketak, Ordizia Rugby Elkarteko partidak, San Fermin 
jaietako irudiak...». Argazki mordo bat utzi du. Sanferminetako 
entzierroa da bere gai kuttuna, baina hortik harago doa bere 
argazkilaritza lana. Makina bat lehiaketa irabazi ditu eta era-

kusketak ere egin ditu: 
paisaiak, kultur eta kirol 
ekitaldiak... Digitalean lan 
egiten duen arren, analo-
gikoa du gustukoen: «Digi-
talera pausoa eman nuen 
eta hor jarraitzen dugu. 
Edizioarekin abusatzen 
ez bada gauza politak ate-
ratzen dira, baina ni analo-
gikoarekin geratzen naiz».

«Digitalera pausoa eman nuen eta hor 
jarraitzen dugu»

Pello Agirrezabal. 1972an erosi zuen lehen kamera, Brinkolako 
kuadrillakoen artean. «1970. urtean hasi ginen 10 pezeta jaiero 
jartzen, eta horrela erosi genuen. Argazkigintzaren zaletasuna 
Don Abelino maisuaren bidez izan nuen. Eskolan eta mendian 
asko ateratzen zizkigun eta gero guri banatu». Digitalarekin, 
berriz, 2000. urtean hasi 
zen. Pertsonen argazkiak 
ateratzea gustatzen zaio 
gehien. «Argazki asko ki-
rolaren ingurukoak ditut: 
atletismoa, txirrindulari-
tza, Zegama-Aizkorriko 
bilduma handia eta ederra 
daukat, beti Andraitzeko 
lepoan». Argazkiak utzita 
kolaboratu du berak ere.

«Zegama-Aizkorriko bilduma handia 
daukat, beti Andraitzeko lepoan»

41GOIERRIKO HITZA 20 URTE
2024ko urriarEN 3a  



'Bizi!' diskoa. Ariane Vierbücher

Aro bat 
musikatu 
duen diskoa

20 urteko ibilbidean, 'Bizi!' diskoa ere 
argitaratu da, Goierriko Hitza-ren eta 

'Goierritarra'-ren urteurrenen harira, 
Goierriko musikarien, trikitilarien eta 

bertsolarien laguntzarekin. 
ARIANE VIERBÜCHER

izan genituen. Urteurrena ospatzeko 
festa handi bat egitea pentsatu genuen, 
baina horrez gain, aspalditik Goierri-
ko musikariekin zerbait egiteko gogoz 
nengoela eta, hortik tiraka sortu zen 
diskoarena», kokatu du Apalategik 
berak. «Festetan, sagardotegietan,… 
bertsolari eta trikitilarien artean sor-
tzen den harremana islatu nahi izan 
genuen, eta momentu horretan zeuden 
belaunaldi desberdinetako musikariak 
elkartu genituen. Garai hori grabatuta 
uzteko modua izan zen» deskribatu du 
garai hartako lana.

Esan eta egin. «Lan handia izan zen. 
Goierriko trikitilariak elkartu eta ba-
koitzak kanta bat grabatzea zen asmoa. 
Hitzak egiteko, eskualdeko bertsola-
rien laguntza izango zuten. Hainbeste 
jendek parte hartuko zuen disko bat 
grabatzea ez zen erraza izan. Makina 
bat bilera eta telefono dei egin izan 
ziren tartean. Dena den, esan beharra 
daukat, proposamena egin genien de-
nek parte hartu zutela», gogoratu du 
Apalategik. Guztira 14 bikotek eta tal-
dek parte hartu zuten, beste hainbeste 
bertsolarirekin batera.

Dena koordinatzeko hilabeteetako 
lanaren ondoren, iritsi zen estudiora 
sartzeko eguna. 2009 urteko ekainean 
eta uztailean grabatu zuten, Azkarate-

K antatzen hastera 
g o a z , G o i e r r i ko 
h i s t o r i a k ,  b a -
t z u a k  g e z u r r a k 
dira, besteak be-
rriz egiak,.. .» Ho-
r re l a  e s a t e n  d u 

Goierriko ditxa kantaren lehen ber-
tsoak, Iker Zubeldiak eta Iban Urdan-
garinek idatzi eta kantatu, eta Gari eta 
Iñaki trikitilariek musikatu zutena. Le-
rro hauek irakurtzen ari zareten asko-
rentzat, ezaguna izango da abesti hau, 
ziur baietz, nahiz eta, ez jakin, akaso, 
Goierriko Hitza egunkariaren bos-
garren urteurrenaren eta Goierritarra 
aldizkariaren 20. urteurrenaren harira 
argitaratutako diskoaren lehenengo 
abestia izan zela.

Bizi!  izenburupean argitaratu zen 
abesti hori jasotzen zuen diskoa, duela 
15 urte. Momentu hartan erredakzio 
honetako langilea zen Arkaitz Apalate-
giren ideia eta indarra izan ziren hura 
kaleratzea, bera ibili baitzen, batik bat, 
zer egin horren koordinazio lanetan. 
«Goierriko Hitza-ren bosgarren ur-
teurrena eta Goierritarra aldizkaria-
ren 20. urteurrenaren bueltan zerbait 
berezia egiteko gogoz genbiltzan: zer 
egin, zer antolatu, jendea nola eraka-
rri,… horretan ari ginela, ideia ugari 

Katarain estudioan, diskoaren grabaketa egunetan. Arkaitz Apalategi

irekitzen duen abestia, hain zuzen ere, 
Goierriko ditxa izenburua duena. «Irra-
tietan, herrietako jaietan, tabernetan, 
txosnetan,... toki askotan entzuten hasi 
zen, eta jende guztiak kantatzen zuen, 
gaur egun ere maiz oraindik. Ustekabea 
izan zen!», kontatu du Iker Zubeldiak 
abestiaren letraren egileetako batek. 

Bederatzi bertsok osatzen dute, 
Goierriko herri desberdinei erreferen-
tzia eginez. Hori zen diskorako abestia 
sortzeko baldintza bakanetakoa, Goie-
rri oinarri izatea. Letraren sorkuntza 
nolakoa izan zen galdetuta «erabat 
bat-batekoa» izan zela esan du Zubel-
diak. «Konpromisoa hartuta geunden, 
eta asteak joan asteak etorri, gainean 
genuen grabaketa eguna. Sagardote-
gian afaltzeko gelditu ginen lauok, eta 
horrela atera zen», gogoratu du Zubel-
diak. Estudioan ere azkarrak izan ziren, 
«entsegu bat egin, ondoren estudioan 
lehenengoan jo, eta bale! Halakoxeak 
gara; gaur egun ere berdin egingo ge-
nukeen», erantzun du Zubeldiak. 

Ondoren iritsi zen ezustekoa: 
«SGAE-tik ere deitu ziguten, kantua 
erregistratzeko, baina erabaki genuen, 
herriarena behar zuela, eta halaxe ge-
ratu zen».   ■

ko (Nafarroa) Katarain estudioan.  Jo-
nan Ordorikak egin zituen teknikari 
lanak eta Angel Katarainek, berriz, 
nahasketak. 

«1.000 inguru kopia argitaratu ge-
nituen, eta esango nuke, den-denak 
saldu zirela», kontatu du Apalategik. 
Goierriko Hitza-ren egoitzan orain-
dik gordeta dago kopia bat. 16 kanta 
biltzen ditu: Gari eta Iñakik, Elortza 
anaiak, Elustondo anai-arrebak, Aitor 
Sarriegik, Urretxu-Zumarragako ber-
tso-eskolak, Dorronsoro eta Ezkerrak, 
Xapre eta Furrielak, Iker Zubeldiak, 
Iban Urdangarinek, Edurne Iturbek, 
Olarte anaiak, Lutxurdio eta Aitzibe-
rrek, Dani eta Peiok, Josune eta Aitziber 
ahizpak, ... eta beste askok jarri zuten 
interesa eta inplikatu ziren. «Giro ona 
eta elkarlana izan ziren» borobildu du 
Apalategik. 

Goierriko Hitza egunkariaren bos-
garren urteurrena eta Goierritarra-ren 
20. urteurrena ospatzeko Lazkaon egin 
zen festan aurkeztu zuten diskoa.

Goierriko ditxa 
Oso harrera ona izan zuen diskoak, 
baina bertan biltzen ziren abestietako 
bat izan zen erabateko sorpresa, diskoa 

Gari eta Iñaki, abestiaren grabazioan. Arkaitz Apalategi

Goierriko ditxa - Gari eta Iñaki

Kantatzen hastera goaz
Goierriko historiak,
batzuak gezurrak dira,
besteak berriz egiak.
 
Behinala egin ziguten
ataundar hauek Zegaman,
egunez ahuntzak ikusi
eta gauean eraman.
 
Majo damutu zitzaigun
ahuntzak eramatea,
geroztik bada Ataunen
sasie eta otea.
 

Urretxun lursailak merke
duela hirurehun urte,
aldatzen omen zituzten
ardo kaja baten truke.
 
Zumarran Santa Lutzitan
hamaika istilu gorri,
diruarekin joan da
kartera gabe etorrri.
 
Barea eta Azea,
Beasain eta Ordizi,
bizitzeko alkar behar
ta alkarrekin ezin bizi.
 
Seguran bada fedea
prozesioa baduta,
etsaiak ibiltzen dira
santuk bizkarren hartuta.
 
Itsasondon oporretan
joaten dira Urkira,
ijitoak eguzkitan
erretzen diren tokira.
 
Gehiago ere badira
aipatu gabe tartean,
eta gerta daitezela
bizi garen bitartean,
gure Goierri maitean.

Gari Lizarraga: Soinura eta ahotsa
Iñaki Larrañaga: Panderoa eta ahotsa
Aitor Aiastui: Dultzaina
Iker Zubeldia: Ahotsa
Iban Urangarin: Ahotsa

Hitzak: Iker Zubeldia eta Iban Urdangarin

Iñaki Larrañaga, Gari Lizarraga, Iker Zubeldia eta Iban Urdangarin. 
Arkaitz Apalategi

45GOIERRIKO HITZA 20 URTE
2024ko urriArEN 3A  



H ogei urte pasa dira eguneroko tokiko informazioa euskaraz jorratzeko beha-
rrari erantzuteko Goierriko Hitza sortu genuenetik. Elkarlanean sortu eta 
garatutako proiektua da: Goierritarra Kultur Elkartea, Zintzo-Mintzo Kultur 
Elkartea, Goierriko eragile ezberdinak biltzen dituen Goierriko Berriak Kultur 

Elkartea eta Berria Taldeko Bertako Hedabideak izan ziren proiektuaren bultzatzaileak. 
Abiatu zenean egitasmoak bazuen oinarri sendo bat, Goierritarra eta Otamotz aldizka-
riek aurretik egindako lana. Tokiko informazioa egunero euskaraz irakurri ahal izateko 
jauzi bat izan zen Goierriko Hitza-ren sorrera.

Hogei urteko ibilbide oparoa egin du Goierriko Hitza-k. Bertan aritu diren langileak 
eta inguruan sortutako komunitateak (harpidedunak, iragarleak, erakundeak....) ekarri 
dute proiektua honaino. Gainontzeko euskarazko medioen moduan, gorabeherak izan 
ditu Goierriko Hitzak 20 urte hauetan, baina esan dezakegu herritarrak oraindik badue-
la tokiko informazio goserik eta horri erantzun behar diola Hitza-k datozen urteetan.

Joerak antzeman. Paperean oinarritutako proiektua izan zen hastapenean Goierriko 
Hitza, atariko periodikoa. Egunerokoa sortu eta urtebetera, 2005ean, sortu zen webgu-
nea egunkariaren edizio digital moduan. Bilakaera etengabea izan da urte hauetan guz-
tietan, eta areagotu egin da azken urteetan: gizartea gero eta digitalagoa denez, osatu 
egin behar izan du bere eskaintza Goierriko Hitzak. 

Inoiz baino irakurle gehiago ditu Goierriko Hitzak. Papereko egunkariak, CIES etxea-
ren neurketaren arabera, 12.000 irakurle ditu egunero. Gure hiru webguneek (goierri.
hitza.eus, otamotz.eus eta goiberri.eus) hiru milioi bisitari inguru izan zituzten 2023. 
urtean. Gero eta gehiago dira gure edukietara gailu digitalen bidez, batez ere telefonoa, 
heltzen diren irakurleak. Bide berri bat zabaldu da azken urteetan irakurle berriak Goie-
rriko Hitzara ekartzeko, beti ere paperean ditugun irakurle fidelak ahaztu gabe.

Bideragarritasun ekonomikoa. Eskaintza informatibo erakargarria eta osatua eskain-
tzeaz gain, proiektuaren bideragarritasun ekonomikoa bermatzea da datozen urteetako 
erronka nagusia. Kontsumo eredua aldatu egin da eta sareetatik datoz kontsumitzaile 
berriak. Inoiz baino irakurle gehiago ditu Goierriko Hitzak, baina papereko ohiko sa-
rrerak (harpidetzak eta publizitatea, adibidez), apaltzen ari dira. Horri aurre egiteko 
Goierriko Hitzaren inguruan dugun komunitatea da gure indargunea. Egunero gurean 
informatzen diren kontsumitzaileak proiektuaren babesle bilakatzea da gure erronka, 
HITZAkideen komunitatea indartzea, guztion artean proiektuaren bideragarritasun eko-
nomikoa bermatzea.

Hala ere gauza jakina da euskarazko komunikabideak ez direla errentagarriak. Ataka 
honetan, ezinbestekoa da erakundeek, proiektua babesten jarraitzea. Eredu berriek, 
inbertsio berriak eskatzen dituzte eta horiei aurre egiteko ezinbestekoa da guztion 
laguntza.

Elkarlanaren indarra. Eragile ezberdinen arteko elkarlanetik abiatu zen Goierriko 
Hitza orain 20 urte. Argi daukagu elkarlanean jarraitu behar dugula eta elkarlan hori in-
dartu eta hedatu behar dugula eskualdeko komunikabide guztietara. Euskarazko komu-
nikabideak indartzea funtsezkoa da EUSKARAren normalizazioa lortzeko bidean. ■

Elkarlana eta 
komunitatea ardatz

LAIDA BEGIRISTAIN APAOLATZA
MARIAN TOLEDO KORTABARRIA

MIKEL ARRIETA GARMENDIA
GOIERRIKO HEDABIDEAK-EKO ADMINISTRAZIO 

KONTSEILUKO KIDEAK

S egura Irratian, goizeko 10.00etatik 12:00etara Goizerokoa saioa 
egiten dugu Anaitze Jauregi eta Olatz Etxeberriak. Bertan Goierriko 
zein Euskal Herriko albisteak eta gaiak lantzen ditugu. Eta hainbat 
kolaboratzaileen parte hartzeak ere izaten ditugu, gai ezberdinak 

jorratuz. Hala nola, garai bateko kontuak, Txakurren heziketaren ingurukoak, 
moda kontuak, bidaiak, elikaduraren ingurukoak, sendabelarrak, Urdaibai 
Bird Centerretik hegaztien inguruak, musika, astrologia, Ordiziako azokako 
berriak, Goierri Irrati Telebistako berriak eta nola ez Goierriko Hitzako lagu-
nen edukiak.

Aspalditik, Goierritarra-ren garaitik, Segura Irratiak harreman zuzena 
izan du komunikabide honekin. Lierni Elortza lankideak Mikel Albisu eta 
Loinaz Agirrerekin eta beste hainbat kiderekin hasitako harremana proiek-
tuaren hasieran kokatzen du. Mota ezberdinetako elkarlana egin izan da 
urteetan, hainbat tarte entretenigarri eta goxagarri eskainiz Segura Irratiko 
uhinen bidez. Saio batzuk, asterokoak, beste batzuk puntualki egiten zirenak 
eta Bixi-Bixi saioan euskararen inguruko hainbat gai ere jorratu izan ziren. 
Erronka berezi bat ere bai tartean, erreportajeak idazten zituztenean idatzi-
takoaz haratago ahoz zerbait kontatzearena, hau da, idatzi ezin zen hori irra-
tiz azaltzea, kontatzea, sentimenduak eta emozioak partekatuz.

Harreman estua izan du Segura Irratiak Goierriko Hitzarekin. Urte ba-
tzuetako etenaldi bat egon zen elkar truke horretan eta 2020. urtean pande-
mia bete-betean hasi ziren berriro ere kolaborazioak.

Hamabost egunetik behin telefonoz egiten ditugu elkartruke hauek. 
Goierriko Hitzak aste horretan izango duenaren berri eskaintzen die gure 
entzuleei.

Kolaborazio tartea asteburuko errepasoarekin hasten da. Urte hauetan, ko-
laborazio tarte hauekin konturatu gara Goierriko eskualdean zenbat ekitaldi, 
festa, ekimen... antolatzen diren. Asteburuko errepasoa egin da, asteko edu-
kiei erreparatzen diegu, astean zehar ere badagoelako zer kontatua. Ahaztu 
gabe ostiralak bereziak izaten direla, Goiberri-ren publikazioa izaten dutela-
ko eta bertako edukiei ere aipua egiten diegulako.

Kolaborazio hauek beharrezkoak ikusten ditugu, komunikabide txikiak ga-
relako, bakoitza bere nortasun eta baliabide ezberdinekin. Elkarren laguntza 
eta elkarlana ezinbestekoak direlako, herritarrei ahalik eta komunikabiderik 
onenak eskaintzeko helburuarekin, izan idatziz, ikusiz edo entzunez.

Segi dezagun elkartruke hauekin, etorkizunari begira erronka txikiak ja-
rriz, Goierriko herritarrei berriak zabalduz! Eskerrik asko eta Zorionak Goie-
rriko Hitzari. ■

Bi komunikabideen 
arteko harreman 
estua

OLATZ ETXEBERRIA
ANAITZE JAUREGI

SEGURA IRRATIKO KIDEAK

Goierriko Hedabideak taldea-
rekin hainbat goierritarrek 
kolaboratzen dute. Bereziki, 
Goiberri aldizkarian hartzen 

du parte jendeak, horretarako aukera 
gehiago ematen dituen formatua de-
lako. Egunkariaren kasuan ohikoagoa 
da kolaborazioak eskaintzea. Hala, 
Goierriko Hitza marka indartzen da 
eta etxearen helburuak lortzeko urra-
tsak ematen dira. Hau da, herritarrei 
euskaraz eta tokiko ikuspegiarekin in-
formatuta emateko aukera berriak eta 
hobeak sortzen dira elkarlanari esker.

Kasu, hamabost egunetik behin 
Segura Irratiarekin kolaboratzen du 
Goierriko Hitzak. Eskualdean jazota-
koari errepasoa egiten diote bi aldeek. 
Garai batean, egunero egiten zen, gai-
nera. Goierri Irrati Telebistak ere par-
te hartzen du kolaborazio katean. Are, 
eskualdeko egunkariak eta telebistak 
ere kolaboratu izan dute elkarrekin 20 
urteko ibilbidean.

Gipuzkoako Hitza-rekin ere kolabo-
ratzen du Goierriko Hitzak. Lurral-
deko Hitza guztien artean eta Berria 
egunkariaren laguntzarekin, astekari 
formatuan kaleratzen da, ostiraletan. 
Edizio digitalean, berriz, aste osoan 
zehar dosifikatzen dira edukiak.

Gipuzkoan, egun, lau Hitza daude: 
Bidasokoa, Irutxulokoa eta Oarsoal-
dekoa, Goierrikoarekin batera. Lehen-
dabizikoek, Hondarribiko eta Irungo 
berri ematen dute; Irutxulokoek, Do-
nostiakoa eta Oarsoaldekoek, Errente-
ria-Oreretakoa, Lezokoa, Oiartzungoa 
eta Pasaiakoa. Halere, egunkari forma-
tuari eusten dion bakarra da Goierri-
ko Hitza. Gainerakoak astekariak dira 
paperean eta edizio jarraia dute sarean.

Gipuzkoako mugan, Mutrikun, egon 
badago Hitza, baina Bizkaira begira-
tzen dute, Lea-Artibai eta Busturialde-
ko Hitzaren barruan daudelako. Horiek 
badute papereko egunkaria, asteko lau 
egunetan.

Hedabideen 
unibertsoan, 
izar bat

GOIERRIKO HITZAk beste hainbat senide ditu 
inguruko eskualdeetan. Bertako Hedabideetan 

biltzen dira batzuk, eta euskarazko hedabide 
gehienak Hekimen sarean.

KERMAN GARRALDA ZUBIMENDI

Iraganean ere izan dira Hitza gehia-
go: Tolosaldean, gure eskualde muga-
kidean, kolaborazioetatik harago joan 
ziren Tolosaldeko Hitza, Galtzaundi al-
dizkaria eta Txolarre irratia, eta Ataria 
sortu zuten 2013. urtean. Urola Kostan 
ere antzeko zerbait egin zuten orain 
gutxi, eta eskualdeko hainbat herri al-
dizkari eta Urola Kostako Hitza Guka 
markaren azpian batu dira.

Hekimen
Hitzak Bertako Hedabideak sarean el-
kartzen dira. Are, euskarazko hedabi-
deek Hekimen elkartean egiten dute 
topo. Hekimen herri ekimeneko eus-
karazko komunikabideen elkarlana bi-
deratzeko sortu zen, euskararen hiztun 
komunitateak behar duen eremu ko-
munikatibo sendoa garatzeko helbu-
ruz. Hekimenen parte izateko euskara 
hutsez jardutea eta herri ekimenekoak 
izan behar da.

Desafioak ez dira makalak. Euskal 
Herri euskalduna nahi badugu, komu-
nikabide esparru indartsua izatea ezin-

Hekimeneko urteroko batzarraren 
ondoren ateratako taldeko argazkia. 

bestekoa da. Administrazioa, hezkuntza 
eta komunikabideak zutabe funtsez-
koak dira hizkuntza garapenean. Balia-
bideei dagokionez, administrazioan eta 
hezkuntzan indar handia jarri da azken 
hamarkadatan, bai eta euskarazko he-
dabide publikoetan ere, baina ahalegi-
na ez da parekoa izan herri ekimeneko 
euskarazko komunikabideen kasuan. 
Azken urteotan baliabide gehiago bi-
deratzen ari dira gure sektorera baina 
oraindik ere egiten duten ahalegina 
ez da nahikoa. Erronkak handiak dira 
eta baliabide garrantzitsuak behar dira 
komunikazioaren esparrua bizitzen ari 
den eraldaketa sakonari behar bezala 
erantzuteko.

Goierriko Hitza Hekimenen par-
te denez, Euskal Hedabideen Behate-
giaren kide ere bada. Hekimenek eta 
Euskal Herriko lau unibertsitateak el-
karlanean jarri dituen ikergunea da. ■

Hogei urte ez direlako egunero 
betetzen, ospa dezagun elka-
rrekin. Zatoz Goierriko Hi-

tza-k larunbatean Lazkaon antolatu 
duen festara. Gonbidatuta zaudete 
Hitzakide guztiak, iragarle denak, ko-
laboratzaileak, komunitateko kideak, 
irakurleak... 

Egun osoko egitaraua antolatu dugu 
horretarako, goizetik iluntzera arte. 
Goiz-eguerdi partean, erraldoiak eta 
buruhandiak izango dira, dultzaine-
roen musikarekin. Arratsaldean Bea-
saingo Bakuntza taldeak alaituko du 
kaleko giroa, eta herri kirolen txanda 
izango da ondoren. Eskualdeko zazpi 
herriren arteko lehia ikusi ahal izango 
da. Trikitilarien doinuek poteoa alai-
tuko dute, eta eguna amaitzeko, afaria 
izango da Lazkaoko plazako frontoian. 
Herritar eta eragile guztiak gonbidatu 
nahi ditugu bertara. 

Ospa dezagun elkarrekin 
HITZAren 20. urteurrena

KERMAN GARRALDA ZUBIMENDI

Hitzaren 5. urteurrena ere Lazkaon ospatu zen. A. Apalategi

Goierriko Hitza-ren urteurreneko 
materiala erosteko eta harpidetza egi-
teko aukera izango duzue bertaratzen 
zaretenok. Informazio eta salmenta 
postu bat egongo da arratsaldean. 

Tiketak salgai
Afarirako tiketak salgai daude Ordi-
ziako Mujika liburu dendan, Lazkaoko 
Gerriko liburu dendan eta Urretxuko 
Kotoi paper dendan. Goierriko Hi-
tza-ren Beasaingo erredakzioan ere 
eros daitezke, Oriamendi kaleko 32. 
zenbakian.

Pikatzeko mokadutxoa aurrena, pa-
tatak errioxar erara lehen platera, ka-
rrillerak saltsan bigarrena eta Iztuetak 
eskainitako postrea izango da menua, 
25 euroan. Ura, sagardoa, ardoa eta ka-
fea ere sartzen dira. Zatoz larunbatean 
Lazkaora Goierriko Hitza-ren 20. ur-
teurrena ospatzera! ■

IZASKUN ARRUTI HERRI 
KIROLETAKO ERAGILEA

«Lehia polita 
izango da. 
Edozeinek 
disfrutatuko 
du Lazkaon»

Asier Zaldua

LIDE EGIZALA URTEAGA H errien arteko dema izango 
da Goierriko Hitzaren 20. 
urteurren festako ekintza 

nagusienetariko bat. Izaskun Arruti 
urretxuarra dabil antolaketa lanetan. 
«Goierriko Hitza-ko Idoia Mendezek 
deitu zidan 20. urteurrena ospatzeko 
herri kirol lehiaketa bat egiteko nahia 
adieraziz. Horrela, beste herrietako 
jendearen kontaktuak pasa nizkion eta 
pixkanaka forma ematen hasi ginen 
ekitaldiari», esan du. Uztailean egin 
zituzten lehen bilerak.
Zazpi herrietako jendea elkartuko 
zarete.
Hasiera baten bost herri ginen: Idiaza-
bal, Beasain, Urretxu-Zumarraga, Laz-
kao eta Gabiria. Seigarren baten bila 
ari ginela, zazpigarren bat ere animatu 
zitzaigun, eta horrela, Ataun eta Olabe-
rria ere lehian izango dira. Azkenean, 
hamar partaidez osatutako taldeak 
sortu ditugu, adin-tarte guztietako 
jendearekin. Gure taldean, esaterako, 
18-19 urtetik hasi eta 45 urte bitarteko 
kideak gaude. Beste herrietan ere an-
tzeko adin-multzoak dituzte.
Zein kirol egingo dituzue?
Bederatzi proba egingo ditugu denera: 
trontza, lasto altxatzea, txingak, korri-
ka, giza-proba, harri jasotzea, lokotsak, 
ingudea eta azkenik sokatira.
Faboritorik ba al dago?
Garbi dago lehia polita izango dela. Az-
kenean talde guztiak oso konpletoak 
gara. Alde batetik, dagoeneko herri 
kiroletan esperientzia daukan jendea 
dago, eta bestetik, gazteen sasoia eta 
indarra. Lehiatzeko gogoz gaude denok, 

beraz norgehiagoka gogorra izango da. 
Hala ere, nahiz eta herrien arteko pikea 
ezinbestekoa den, helburua ondo pasa-
tzea eta minik ez hartzea da.
Zeini gomendatuko zenioke lehiaketa 
ikustera joateko?
Adin tarte guztietako zein herri guz-
tietako jendeari gomendatuko nioke. 
Gazteak animatuko nituzke bereziki, 
kirol hauen etorkizuna mantendu nahi 
badugu beraien interesa ezinbestekoa 
baita. Gainera, beste edozein kirol be-
zain politak direla ikusiko lukete. Gaz-
teez gain, helduek ere goiz oso polita 
pasatuko dute gure lehia ikusiz. Edo-
zeinek disfrutatuko du larunbatean 
Lazkaoko plazan.
Nola ikusten duzu gaur egun herri ki-
rolen egoera?
Geroz eta gazte gehiago interesatzen 
ari bada ere, iruditzen zait beti kirol 
berdinetan zentratzen garela. Harri-ja-
sotzea eta aizkoratik aparte, ez dago 
horrenbeste jende. Horrez gain, esango 
nuke, geroz eta jende gutxiago dagoela 
prest kirol horiek musu truk irakas-
teko. Asko kostatzen zaigu horrelako 
gauzak egitea. Uste dut beharrezkoa 
dela denon aldetik aletxo bat jartzea 
euskaldunon bereizgarri diren kirol 
hauek bizirik mantentzeko. ■

51GOIERRIKO HITZA 20 URTE
2024ko urriArEN 3A  



HITZAren arkua kirol proba 
askoren irteera eta helmuga 
puntuetan jarri izan da, 
Aztiriako mendi lasterketan 
bezala. Gotzon AranburuHogei urteko bidean, eskual-

dean presentzia handia izan 
du Goierriko Hitza-k, ez 
bakarrik informatiboki, bai-

ta babesle gisa ere. Kultur eta kirol jar-
duera askotan lagundu du, eta lagun-

GOIERRIKO HITZA, 
kirol eta kultur 
jardueren babesle

Eskualdeko kultur eta kirol jarduera askoren 
babesle izan da 20 urtean GOIERRIKO HITZA. 

Ehunmilak, Ordiziarrok eta Korosti Trail dira 
horietako batzuk.

TERE MADINABEITIA

duko du. Bertsoak, musika, literatura... 
eta makina bat lasterketa babestu ditu. 

Ehunmilak, hasieratik elkarrekin 
Ehunmilak eta Goierriko Hitzaren 
arteko elkarlana kirol probaren hasie-

mediatiko garrantzitsuenetakoa izan 
zarete». 

«Gure ekintzak goierritarrei zuzen-
duak izan direlako beti, eta herritik eta 
herriarentzat mugitu garelako. Horrela 
ulertzen dugu Goierriko Hitza ere, 
herriarentzat sortutako proiektua, 
herritarren beharrei erantzuten die-
na. Horixe egiten saiatu gara gu kultur 
arloan, eta horixe eskaini digu Hitzak: 
herritar eta eragile gisa izan ditugun 
behar komunikatiboak asetzea».

Korosti Trail, iritsi berria
Legazpin urriaren 13an estreinatuko 
den Korosti Trail lasterketaren anto-
latzaileek ere Goierriko Hitza-ra jo 
zuten babes eske, Mikel Bravok azaldu 
duenez: «zuengana jo genuen hasie-
ra batean, lasterketaren lehen edizioa 
izanda, jendeak proba ezagutzeko 
beharra genuelako, batez ere, inguruko 
herrietako lasterketan apuntatzeko». 
Arkua erabiliko dute helmugan eta zin-
tak ibilbidea markatzeko. «Eskertu bes-
terik ezin dugu egin zuen laguntza». ■

ratik sortu zela gogoratu du Mikel Val-
divielsok, eta ordutik «fidel» manten-
du da. «Gugan konfiantza jarri zuen, 
guk berarengan ere bai, eta harremana 
oso estua eta ona izan da». Komunika-

bide honek kirol probaren informazioa 
zabaltzen egiten duen lana azpima-
rratu du, «inguruko kazetarien artean 
lanik handiena zuek egiten duzue... 
lehenengo urtetik egiten dituzuen 
gehigarriak, informazioa maiz-maiz, 
behar dugun aldiro hor egotea...». 

Bestelako laguntza izaten dela ere 
gogoratu du: «Arkua erabiltzen dugu, 
Kale Nagusiko sarreran, eta urtero sari 
batzuk eman izan dituzue...». 

Elkarlanarekin segitzeko asmoa du-
tela ere esan du. 

Ordiziarrock, «ia-ia kintoak»
Ordiziarrock jaialdia ere babesten du 
Goierriko Hitza-k, «ia-ia kintoak 
gara», dio Urko Ruiz de Apodakak, 
«Ordiziarrocken historia osoan izan 
dugun bidelagun leialetako bat da». 
Hasiera-hasieratik emandako oihar-
tzuna, «gurea bezalako herri mailako 
jaialdi edo eragile batek behar duen 
bultzada», alegia, «gure baliabideak 
oso murritzak izan dira, eta hazi garen 
arren, hasieratik izan dugun baliabide 

AITOR IRASTORTZA
DOINUA: ZURE BULAR POLITAK 
(XABIER LETEREN AMAREN BULARRA)

20. urteurrenean: 
GOIERRIKO HITZAri

Hogei urte badira
jada herriz herri,
Ataun, Zerain, Segura,
edo Olaberri.
Gaurko eta atzoko,
zahar eta berri.
Zuk ematen didazu
inguruko berri.
 
Iritzi-plaza libre
denen ahotsezko,
informazio-sare,
egia funtsezko,
gertuko ikuspegiz,
euskara hutsezko.
Zu zara adibide,
ez da ezinezko.
 
Haseran paperean
Interneten gero,
sareak erreminta,
kaleak bulego.
Ez da erraza baina
lortzen duzu, gero!
Azalez aldatzea
goizero goizero.
 
Batzuetan alaia
eta atsegina,
besteetan tristea,
gogorra, gordina.
Berri orok behar du
hitz-jario fina,
eman edo kontatu
ez baita berdina.

 
Luzea da daukazun
albiste bilduma…
Zein da barre txiki bat
atera dizuna,
zeinek eman ospea,
zeinek oihartzuna?
edo idazten gehien
kostatu zaizuna…
 
Gauza bat atsegin dut
zugandik, zehazki:
eguneko albiste
edota argazki,
formatu laburrean,
zortzi lerro, zazpi.
Asko baino hobe da
esatea aski,
 
Zorion agur eta
iritzi-zutabe,
asteroko hitz-truke,
Hitzakide sare,
herritarren gutunak
ere parez pare…
Ez zabiltza besteei
hitzik eman gabe.
 
Hargatik zara noski
Goierriko Hitza,
eskaintzen diguzuna
gaitegi anitza:
kultura, politika,
jaiak, hirigintza.
Eskerrak emateko
motiboz gabiltza.
 
Ezagutzen garela
hogei urte dira.
Gaztea zara eta
baduzu segida.
Lanean, orain arte
modura segi ba…
Asko gauzkazulako
gertutik begira.

